
ATTO  1°
Salotto in casa Maravigna, decente ma senza lusso. In fondo la comune. A sinistra dello spettatore una porta, a destra una finestra a vetri. Tavolo con tappeto. Una chitarra appesa alle pareti. E' sera. La stanza è illuminata da un lume centrale. Tuoni e lampi.

Scena I°

Barbara, indi Vincenzino

BARBARA

(intenta a cavare con un coltello le monete da un salvadanaio  guardinga per tema che sopravvenga il marito)   Morti subitània, nun voli nesciri (rompe  il   salvadanaio, ne viene  fuori una moneta da dieci  lire)   Ah...  Tutti pezzi di deci liri sunu... 'U picciriddu!.. S’ammuccia i sordi ‘nto caruseddu  (entra don Vincenzino dalla  comune. E’ nervosissimo)

VINCENZINO

Bona sera zia, è prontu ‘u ziu Gaetanu?

BARBARA

Sì, sta vinennu...  assettati ca ora veni.

VINCENZINO

(Siede, poi si alza, sbuffa e passeggia nervoso) 

BARBARA

Chi hai Vincenzinu? Assettiti. Mi stai facennu girari ‘a testa.

VINCENZINO

(siede)   Chi fa vossia cu' 'stu caruseddu?

BARBARA

(Continuando ad allargare la bocca del salvadanaio)  ‘U truvai sutta ‘u cantaranu. Sordi di to ziu su’. Com’è ca non si vergogna all’età sua di  ammucciarisi i sordi ‘nto caruseddu! E’ terribili. Ppi li dinari dassi l’arma a lu diavulu.

VINCENZINO

Natura è, chi ci voli fari?...  (pausa)  ma vossia nun cci allarga ‘a vucca, vasinnò lu pò jttari. 'U caruseddu è careseddu finu a quannu havi la vucca stritta; allura sì ca si po’ essiri sicuri ca nuddu l’ha tuccatu, ma ‘na vota allargatu lu pirtusu, quali garanzia po’ dari chiù? Ca arri    va ca ci si po’ ‘nfilari li jta senza lassari traccia... E finìu lu controllu... (feroce)   Tranni ca lu patruni nun truvassi lu latru supra lu fattu... Oh, allura sì!

BARBARA

Vincinzinu chi hai?... Parri di ‘na certa manera ca nun mi pari naturali. Tutta ‘sta filosofia, tutta ‘sta serietà pp’un caruseddu nun mi persuadi... 

VINCENZINO

Eppure è naturalissima... 

BARBARA

(poco convinta)  Nun mi pari... Nun ti capisciu.

 VINCENZINO

(impaziente)  Mi capisciu ju... Ma chi fa ‘u ziu, veni o nun veni?

BARBARA

Sta vinennu figghiu, un pocu di pazienza!... Chi è ca hai? Ti firrii ‘nta seggia comu un vermi, si vidi chiaru ca si’ nirvusu. Dimmi ‘a virità, chi facisti chiacchiri cu’ Mara?

 VINCENZINO

(ironico)  Chiacchiri?... E quannu mai nuautri? Cu' ‘na mugghieri esemplari commu a idda, ca mi voli beni tantu... 

BARBARA

(amorevole)  E bonu va!... Haiu caputu... Li soliti nuvula tra maritu e mugghieri. Nenti, nenti, chissi su’ nuvula ca passanu... 

 VINCENZINO

Tranni ca nuvula di malu tempu e di timpesta... Mah... (pausa)   e Paulu? Havi un pezzu ca nun l’avvicinu, haiu l’impressioni ca mi sfui. L’autru jornu lu ‘ncuntranvi ‘a chiazza e comu vitti a mia cangiò strata.

BARBARA

Cangiau strata?... E pirchi?... Ma figghiu miu daveru è ca oggi nun discurri... Paulu ti voli tantu beni!

VINCENZINO

(sarcastico)  A mia?... E’ sicura vossia ca voli beni propriu a mia?

BARBARA

Certu, tu si’ ‘u maritu di Mara ca è so’ cuscina, ca fu crisciuta ‘nsemi a iddu, e perciò vulennu beni a Mara, voli beni a tia ca si’ so’ maritu... 

VINCENZINO

Sarà, ma quarchi jornu di chisti, siddu lu càpitu ci haiu ‘a fari ‘na bona ramanzina. Chi c’entra... Nun si fannu ‘sti cosi ‘nta parintela (va alla finestra)  C’è un malu timpu priparatu. (chiamando)  Don Michilinu... Don Michilinu... Aspittàti ca v’haiu a diri ‘na parola (a Barbara)   Cca sutta sugnu zia. Comu nesci so’ maritu cci lu dici ca l’aspettu cca sutta. (esce)
BARBARA

(sola)  E si jungeru, iddu è pazzu, Mara è chiù pazza di jddu... (sospirando)  Ah!... Chi matrimoniu sbagghiatu!...  Spiramu ca lu Signuri cc’illuminassi la menti a tutti dui... (vedendo venire il marito, nasconde il salvadanaio sotto il grembiule) 

Scena II°

Barbara, Don Gaetano

GAETANO

Unn’è Vincenzinu?... m’aveva parsu di sentiri la so’ vuci.

BARBARA

Si, cca era... T’aspetta cca sutta, ca sta parrannu cu’ Michelinu, ‘a guardia di città. 

GAETANO

Mi nni vaiu allura.

BARBARA

Ccu’ ‘na siritina di chisti unni jti jennu?

GAETANO

Avemu chi fari; si veni patri Attanasiu fallu aspittari. Ci dici ca fra menz’ura semu cca e ni facemu ‘a solita partita.

BARBARA

Cu’ ‘su malu tempu cridu ca patri Attanasiu nun veni.

GAETANO

(ridendo)   Cui, chiddu?... Anchi ca cascanu mazzacani chiddu nun manca specialmenti ca ajeri sira cci li sunai di mala manera.

BARBARA

(ride)   A ‘stu puvureddu ogni sira ci manciati l’isca.

GAETANO

E intantu nun si voli persuadiri ca lu trissetti nun è jocu ppi iddu. Arsira persi ducentu liri, l’autra sira cinquanta liri... 

BARBARA

Puvirazzu... a cinquanta liri a’ vota è megghiu ca li missi ca dici vi li porta a vuautri.

GAETANO

Cu ci lu dici di jucari?... Mi ni vaiu... (ritorna)   Oh!... Senti, fammi lu piaciri di diricci a to’ figghiu ca stasira nun si nesci. Quannu tornu lu vogghiu truvari dintra, ‘u senti?

BARBARA

Ma chi?... daveru nun ti vo’ persuadiri ca Paulu havi 24 anni? All’età so’ nun si po’ trattari chiù comu un picciriddu.

GAETANO

Nni po’ aviri centu... Finu a quannu campu ju, sugnu ju ca cumannu cà intra...  Quannu li figghi nun hannu giudiziu, ci sunu li patri ca l’hannu ppi iddi.

BARBARA

Accuminciamu ora?... Chi avemu ‘a fari sempri un discursu?... Nun nni parramu cchiù... Si c’è la voluntà di Diu, mittitillu ‘ntesta ca nuautri nun putemu fari nenti!... 

GAETANO

Chista è ‘na storia ca devi finiri, vasinnò ci rumpu la testa... 

BARBARA

Bonu, bonu, nun t’allargari la vucca (pausa... poi arrabbiata)   Ma a ‘la fini si po’ sapiri pirchì non voi ca si pigghiassi a ‘dda povira carusa?... Pirchì so’ patri è macellaiu? Chi semu prìncipi, bancheri? Pirchì oggi avemu ‘sti quattru grana mittisti superbia. Quannu ti pigghiasti a mia, cu eri tu?... Si po’ sapiri cu schifiu eri?... 

GAETANO

Si, si, era un poveru sinsali. E ora ca putissi vidiri a me’ figghiu fari un matrimoniu degnu di iddu, m’haiu a sentiri diri ca voli ‘a figghia di don Girolamu ‘u macellaiu.

BARBARA

Chi cci po’ diri a ‘ddu galantomu?

GAETANO

Ma nun ci pensi ca to figghiu è figghiu unicu e cu’ centu mila liri po’ fari un bonissimu matrimoniu?... Tu m’ha diri chi cci po’ dari don Girolamu a so’ figghia?... Ventimila... Trentamila liri?... E chi sunu trentamila liri ppi to’ figghiu!

BARBARA

Ma chiddu è pazzu di Anna. Cridi ca ppi li dinari si divi purtari Paulinu a lu puntu di fari quarchi bestialità?... (con spavento)   E su iddu si spara?

GAETANO

(perplesso)   Si spara? (pausa, poi deciso)   Nun ti scantari ca nun si spara; chiddu è carusu ancora e all’età so’ l’amuri va e veni comu un raffredduri. (fischio di don Vincenzino dalla strada. Don Gaetano va alla finestra)   ... Vegnu... 

BARBARA

Mi persuadu ca cori non n’hai ‘nto pettu! Mancu si non fussi figghiu to'. Si vidi ca lu vo’ beni assai.

GAETANO

(aggressivo)   Cu’ vo’ beni tu, allura? Tu ca ‘u voi fari maritari cu’ chissa? E’ propriu pirchì lu vogghiu beni ca sugnu contrariu a ‘stu matrimuniu... Ma tu non lo sai ca ieri parraru di la figghia di la farmacista, Ciccina, ‘dda bedda picciotta... Ed havi centu mila liri di cuntanti?

BARBARA

Bella proposta daveru! E tu ci la dassi a to’ figghiu ‘na civetta di chissi ppi mugghieri? Pirchì non t’informi di l’opira ca fici c’u tenenti Scalisi? Pirchì non t’informi di li virgogni ca fici c’u figghiu di l’esatturi?... 

GAETANO


Ma iù ti lu dissi ppi dirini una! Ci fussi macari ‘a figghia di Vitali ‘u panniri... Chi ci po’ diri a chissa?

BARBARA

N’autra bella sciollara! Ma chi campi ‘nta luna? Ma chi si’ orbu, surdu? Non ni parramu chiù di chissi, mancu ppi scherzu. To’ figghiu, se si marita, ha pigghiari ‘na ragazza onesta, virtuosa e abituata comu semu abituati nuatri. Ancora, ccu’ tuttu ca sugnu vecchia, ‘u pani iù mi lu ‘mpastu e iù mi lu ‘nfurnu... iù, di ‘sti signurini di l’epoca d’oggi, ca si vestunu comu tanti pupi, ca t’ammustrunu tuttu chiddu ca hannu, cu’ ‘na facci tosta spittaculusa, non nni vogghiu ppi me’ figghiu!... E’ me’ tempi, quannu mai c’eranu ‘sti purcarii?... Mi vidisti cosa tu, quann’erumu ziti?

GAETANO

E iù ti dicu ca ‘sti quattru sordi l’haiu travagghiatu e non si l’havi ‘a godiri chissa. No, non ci lu dugnu.

BARBARA

Caru miu, ‘u Signuri ti vulissi ‘lluminari la menti e fariti vidiri ‘u mali ca fai a to’ figghiu.

GAETANO


Muta statti ca cca è! (si fermano confusi)
Scena III°

Don Gaetano, Barbara e Paolo

PAOLO

(che ha sentito l’ultima frase del padre)   Pirchì non seguitati? V’affruntati a parrari davanti a mia? Vuliti ca mi nni vaiu? Havi chiù d’un misi ca senti ‘sti discursi, almenu ‘na vota ‘o iornu. Oggi m’aveva fattu ‘mpressioni ca non n’avevuru parratu ancora... 

GAETANO

(con rabbia)   Si, è veru! E iù nni parru sempri finu a quannu ‘ssà tistazza si vota e pensa comu ha pinsari un picciottu di la to’ condizioni.

BARBARA

Bonu, vah, finiscila! Non cuminciamu ora!... 

PAOLO


No, mamà, lassalu parrari. Tantu, ormai ci haiu fattu ‘u caddu e non mi fa chiù ‘mpressioni!... Puddicinedda... Bardascia... Ridiculu... Chissi su’ paroli ca ‘i sacciu a memoria.

GAETANO

Quantu mi nni vaiu, sinnò a commedia finisci!

PAOLO


Poi fari chiddu ca voi. Ancora nun vi vuliti persuadiri. Vi pari ca si tratta di cosi di carusi? No! iù 24 anni haiu! E sacciu chiddu ca dicu e chiddu ca fazzu! iù ad Anna vogghiu, e nun cangiu pinseri mancu su mi faciti pezzi pezzi.

GAETANO


E iù pigghiu ‘stu lignu e t’u rumpu ‘ntesta. Videmu cu vinci!

BARBARA

Finiscila. Chiuttosto portiti l’umbrella ca l’acqua ‘nterra è! Aspetta ca t’u pigghiu.

GAETANO

Non nni vugghiu umbrella... (via infuriato)
BARBARA

(guarda il figlio che si è seduto arrabbiato e fa gesti di commiserazione; poi và alla finestra e guarda il cielo oscuro)   Si sta cumminannu ‘na brutta sirata! Spiramu ca nun ci fussi sconzu! Ogni annu, ‘e primi acqui, c’è ‘sta truniata. (si avvicina a Paolo, con affetto)   Figghiu miu, ccu’ to’ patri non ti ci ha mettiri a tu per tu! ‘U sa’ quant’è tistardu! Ma poi è un bon’omu e ti voli beni!

PAOLO


Bellu beni ca mi voli!

BARBARA

No, Paulinu, chissu nun l’ha diri. Non poi niari ca t’ha fattu passari tutti li capricci. A modu so’, iddu senti fari ppi lu to’ beni. Chiddu vulissi ca ti spusassi ccu ‘na principissa. Chi voi, ogni patri cerca di migliorari li condizioni di so’ figghiu!... 

PAOLO

Chi fai? Macari tu cci duni ragiuni? Allura tutti contra di mia siti?

BARBARA

No, no, figghiu miu, non l’ha diri accussi! Iù haiu circatu di pirsuadirlu e finu ad ora n’avemu questionatu. Iù canusciu ad Anna di quannu nasciu e sacciu chi carusa è. Tu si’ carusu e ancora chi veni a diri amuri di matri. Basta, lassamu fari a Diu. Si è distinatu, contru lu destinu non ci po’ nenti! Iù sugnu vecchia e ci cridu o’ distinu. (va alla finestra)   Sta cuminciannu ‘nmalu tempu spittaculusu! (tuono)   Madonna di lu Carminu, nun faciti succediri dannu! (tuono fortissimo)   Santa Barbara! (si segna)   E ‘ddu santu cristianu ca niscìu senza umbrella.

PAOLO


(guarda l’orologio, si alza avviandosi alla porta di sinistra)
Scena IV°

Mara e detti

BARBARA

(che ha seguito affettuosamente con lo sguardo il figlio, siede a fare la calza; suona il campanello. Và ad aprire e rientra con Mara)   Trasi, trasi, Maridda! Ci vosi propriu lu malu tempu ppi vidiri ‘sti biddizzi. (Paolo scompare)   Semu a du’ passi e havi 15 iorna ca non ti fai vidiri. Pirchì?

MARA

Vossia ci l’ha ‘ddumannari a ‘ddu pazzu di me’ maritu... 

BARBARA

A to’ maritu? E pirchì? Chi è iddu ca non ti voli fari nesciri?

MARA

Ca la pazzia cci fa diri accussì. Havi 15 jorna ca mi teni ‘u ‘nfernu. S’havi ‘a fari ‘u cuntu ca arrivò a ‘mminazzarimi di vastunati. Ma iù stasira, appena ‘u vitti nesciri ccu’ ziu, scappai e mi nni vinni cca.

BARBARA

Pirchissu faceva discursi scunchiuduti! E si ti trova cca?

MARA

Ca mi trova!

BARBARA

Gesù, Gesù!... E chi cci pigghiò a ‘stu bonu cristianu? Non vulissi ca truvanniti cca avissi ‘a fari qualchi scenata... Gesù, Gesù! Chi fa chiovi ancora?

MARA

Ancora no, ma ‘u tempu è preparatu. N’o senti chi trona ca ci sunu? Si nn’havi ‘a veniri n’acqua... 

BARBARA

E ‘ntantu ‘ddu santu cristianu di to’ ziu niscìu senza umbrella. Iù vulissi sapiri unni diavulu vannu ccu’ ‘na sirata accussì.

MARA

O’ municipiu... 

BARBARA

A ‘st’ura o’ municipiu? E chi ci vannu a fari?

MARA

Ca comu, n’o’ sapi ca ci sunu diversi casi d’influenza? Sta murennu massaru Carmunu Pitittu e ‘u medico condottu dici ca è un caso suspettu di spagnola! Mischinu! Ccù ‘na famigghia tanta!

BARBARA

E chi u portunu o’ municipiu?

MARA

Ca quali municipiu? Me’ maritu, in qualità si sinnacu, havi ‘u duviri di pinzari ppi la saluti pubblica; perciò ivu a dari ordini ca a cuminciari di dumani s’hannu a disinfettari tutti 'i casi e ppi dari lu bonu esempiu, cuminciamu di cca e d’a casa do’ parrucu... 

BARBARA

Chissu sulu ci mancava! Non bastanu i làstimi ch’avemu? Già, varda, iù non ci cridu a tutti ‘sti spagnoli e ‘sti francisi! E’ tempi mei non si nni sintevunu di ‘sti bullettini... A mia mi pari tuttu modu di manciari. E’ tempi mei c’erunu prumunii; ora non si senti diri autru ca pirniciti, acitu uricu... e tanti malanovi ca non li sacciu mancu nominari. Ora c’è macari ‘a moda ‘nta li malatii! (tuono fortissimo)   Santa Barbara! (si segna)   Senti, senti comu chiovi! E ‘ddu santu cristianu  niscìu senza umbrellu... 

MARA

A ‘st’ura sunu o’ municipiu.

Scena V°

Barbara, Mara, Paolo

PAOLO


(vestito da passeggio, ha l’ombrello in mano)   Bona sira, Mara.

MARA

Bona sira

BARBARA

E chi fai, stai niscennu? Cu ‘stu timpazzu d’infernu? E chi si pazzu, figghiu miu? Va, va a pusari st’umbrellu, unn’a’ ghiri jennu?... 

PAOLO

Chi fa chiovi? (va alla finestra)   Nenti, ora scampa.

BARBARA

Ma chi tanti cosi importanti hai, ca ‘a nesciri ppi forza?

MARA

(ironica)   Ognunu sapi l’affari so’! Voldiri ca havi qualchi appuntamentu cu’ qualchi amicu... 

PAOLO

(seccato)   E’ inutili ca ci fai ‘a ripassata. Nun haiu nessun appuntamentu.

MARA

‘A ripassata? Pirchì? Chi c’era di straordinariu sidd’eri puntatu ccu’ qualchi amicu?

BARBARA

Va, va a pusari l’umbrella figghiu miu; chisti sunu sirati di stari intra. (pausa)   Aspetta: ora ti fazzu ‘na bella tazza di café, poi t’addumi ‘na sigaretta, ti pigghi ‘a chitarra, tu soni, Mara canta... e mi faciti cumpagnia. Aspetta ca ora t’a portu. Pirmetti ‘mmumentu, Mara. (via)

MARA

Facissi ccu libertà.

PAOLO

(seccato, posa sul divano l’ombrello ed il cappello, dà un’altra occhiata fuori dalla finestra e và a sedersi vicino al tavolo, sbuffando)
MARA

(sorride amaramente, guardandolo, poi gli si avvicina)   Ma chi tantu assai ‘a voi beni ca non guardi pericolo? Chi tantu assai ‘a vo’ beni?

PAOLO

(fingendo sorpresa)   A cui? Chi è ca sta’ dicennu?

MARA

A cui?! Non mi capisci, è veru? N’o sai di cu parru?

PAOLO

Iù nun sacciu nenti!

MARA

Ah, non sai nenti? Povero innocente!... (decisa)   Ma iù nun mi la passu! Abbada... vidi ca sugnu capaci di iucarimi tuttu ‘nta ‘na carta. (pausa)   Ah, non sai nenti? E allura pirchì da’ matina a’ sira non fai autru ca passari sutta ‘a finestra di don Girolamu? Pirchì? Ppi la so’ bedda facci? (pausa)   E dd’autra civetta ca passa jurnati sani arreri a’ finestra, ccu l’occhi a la strata, comu siddu aspittassi ‘u veru Missia? Ah, non sai nenti?... Ma iù però sacciu tuttu!... 

PAOLO

(scattando)   Ma alla fini chi t’interessa si vogghiu beni a chidda? Si po’ sapiri chi t’interessa?

MARA

(con rabbia e gelosia)   Ah, la voi beni? E m’u dici ccu ‘sta facci tosta?

PAOLO


Si, si, ‘a vogghiu beni chiù di la me’ vita! Divu forsi dari cuntu a tia?

MARA

Hai ragiuni, cu sugnu iù. Pirchì m’avissi a dari cuntu? Hai ragiuni. Acqua passata nun macina chiù...  (va, accasciata a guardare dietro i vetri della finestra)

PAOLO

(dopo una lunga pausa)   Tu si’ maritata... 

MARA

(voltandosi di scatto poi frenandosi)   Già... iù sugnu maritata... perciò... (con rimpianto)   Ma quannu mi dicevi tutti 'ddi paroli di focu, quannu ‘a notti satavi ‘u muriceddu du’ giardinu e mi stringevi ccu li to vrazza finu a farimi mancari lu respiru, allura nun era maritata? Ora t’accorgi ca esisti 'ddu poveru omu ca ‘ngannai ppi tia. (ironica)   Ora si’ capaci macari di dirimi ca ‘u rimorsu ti mancia ‘u cori?

PAOLO

Si, è veru! E’ ‘u rimorsu d’u mali ca ficimu ca mi teni luntanu di tia. Cridi ca è bellu chiddu c’avemu fattu? Tu nun lu sai ca tutti i voti ca Vincenzinu parra ccu mia, non haiu lu curaggiu di guardarlu ‘nfaccia? Ci sunu certi mumenti ca mi guarda di ‘na manera comu si mi dicissi: vili, vili! Tu m’arrubbasti chiddu ch’avia di chiù caru ‘nta vita.

MARA

Vigliaccu! Ti scanti! Si, è veru, me’ maritu suspetta. Havi chiù di chinnici jorna ca mi teni lu ‘nfernu, ca mi maltratta, ca non mi fa nesciri di intra. Ma iù non mi scantu e vinni ppi truvari a tia, ppi diriti ca non è giustu chiddu ca fai, ca non è giustu doppu tantu amuri... (pausa)   Ma parra, parra! Dimmi almenu ca nun mi voi chiù beni, ca di mia nni si’ stuffu! (pausa)   Non rispunni? Dunca è veru? Mi lu pozzu livari ‘u pinseri?! (pausa)   E va beni. Ma iù, come è veru Diu, li brigghia ti li sburdu! A costu di fari uno scandalo. Ancora nun mi canusci! T’u dicu iù ca nun mi canusci!

PAOLO

A mia chi m’ha sburdiri? iù non mi scatu di li to’ minacci. Si, si, è veru., la vogghiu beni! E mancu Diu mi la po’ livari di la testa. (pausa)   E mi pari ca t’haiu parratu abbastanza chiaru!

MARA

Chiarissimu! Chiù chiaru di così non mi putevi parrari!... Non nni parramu chiù. (va vicino alla finestra e guarda fuori) 

Scena VI°

Mara, Paolo e Barbara

MARA

(alludendo alla pioggia)   A chista si ca è acqua!

BARBARA

(che nel frattempo sta entrando con il vassoio con il caffè in mano)   Ca figghia mia, prima assaggialu e poi mi lu dici su è acqua. Veni cca Paulu, pigghiatillu caudu. Mara pigghiatinni ‘na tazza puru tu, non fari cumprimenti. Sunnu tri tazzi: una tu, una iù e una Paulinu. (pausa)   iù nun nni pigghiu mai café, ma quannu ci su’ ‘sti sirati, t’assicuru ca sentu quasi la necessità di mittirici qualcosa di caudu ‘nto stomacu. Senti comu casca l’acqua? E ddu santu cristianu di me’ maritu ca non si vosi purtari l’umbrellu! (tuono)   Santa Barbara (si segna)   Ah, comu fa beni allu stomacu!... Ma chi è ca aviti? Chi pirdistuvu ‘a parola?

PAOLO

Chi haiu ‘a diri? A mia mi piaci d’ascutari ‘u scrusciu ca fa l’acqua ‘nte vitrini... 

BARBARA

Chissu è veru! Certi voti, quannu sugnu curcata e chiovi accussì, mi fa ‘na cera ‘mpressioni ca non vu’ sacciu diri... bella, bella ppi daveru. (accompagnando le parole con la mimica)   Una chiudi l’occhi, si ficca sutta, bella ammugliata ‘nte cuperti, e senti, senti 'ddu scrusciu ca pari ‘na musica. Non ti succedi a tia, Mara?

MARA

Si, si, l’haiu pruvatu! Chissu è l’effettu di l’egoismu di l’omu. Quasi quasi si è cuntenti di sapiri ca c’è cu soffri ppi l’acqua e ‘u friddu, mentri nuatri semu asciutti e ben cuperti. Basta ca campu iù e cu mori mori! Non è veru, Paulu?

PAOLO

(sgarbato)   A mia m’a cunti?

BARBARA

Ragiuni havi Paulu! Tuttu ‘stu ragiunamentu non l’hai fattu mai... ’U scrusciu mi piaci... (campanello)   Chissu è to’ patri. Cu’ sa’ comu sarà bagnatu! (va ad aprire)

PAOLO

(appena rimasti soli)   Tutta ‘sta filosofia t’a poi risparmiari, ‘u senti? A mia non m’interessa.

MARA

E quannu mai ‘a virità ha fattu piaciri!

Scena VII°

Barbara, Paolo, Mara e Padre Attanasio

BARBARA

(d. d.)   Vossia trasi! (entrando)   Maria Santissima! E’ tuttu bagnatu!

PADRE ATTANASIO

(scuotendo il mantello per far scivolare l’acqua)   Bona sira carusi. Non ci crideva assolutamenti ca stasira aviva ‘a chioviri di ‘sta manera! E unni era sarvata? Sia fatta la volontà di Diu!

BARBARA

Vossia s’assetta. Me’ maritu e Vincenzinu jeru ‘mmumentu ‘o Municipiu. Ora tornunu e si fannu ‘a solita partita.

PADRE ATTANASIO

L’incuntrai, signura. E chiddi chi su’ cretini ca tardunu! Sannu ca cca c’è chiddu ca ci porta ‘i picciuli finu a casa!

BARBARA

(ridendo)   Ma n’o vidi ca jocunu megghiu di vossia? Pirchì cci joca?

PADRE ATTANASIO

Megghiu?... Ca quali megghiu! Divi diri chiuttostu ca sunnu fortunati. Si li carti vinissuru spartuti, ci facissi jttari certi schigghi!... 

BARBARA

(ridendo gli mostra il salvadenaio)   ‘Ntantu, vossia vidi chi c’è cca? Sunnu tutti pezzi di ‘na lira novi novi. Sunnu tutti chiddi ca ha persu vossia.

PADRE ATTANASIO

Ah, si? S’i sarva macari? E va beni! Non sempri ridi ‘a mugghieri du’ latru. Si m’abbasta l’arma, ci l’haiu a fari rumpiri ‘stu caruseddu! Iddu ca quannu perdi ‘nsordu fa calari tutti li Santi di lu Paradisu.

BARBARA

Ma pirchì non s’accommoda? Ora cci preparu ‘na bella tazza di café. Nuatri ni l’avemu pigghiatu ora ora... Chi mala siritina. Diu ni scanza... 

PADRE ATTANASIO

Lassassi chioviri! L’acqua ci vuleva ppi campagni. Chiddu ca casca è tuttu oru.

BARBARA

S’u livassi almenu ‘stu furriolu! E’ tuttu n’ammassu d’acqua. Vossia mi lu duna ca ci lu mettu ad asciugari ‘nto furnu.

MARA


M’u dassi a mia. Ci vegnu macari iù zia.

PADRE ATTANASIO

Non vulissi abusari. Non cridu c’aviti addumari lu focu ppi mia?

BARBARA

Ca quali! Non vidi c’haiu fattu ‘u café ora ora? E poi, macari ca era astutatu, chi c’entra?

PADRE ATTANASIO

(si leva il cappello e lo consegna a Mara, indi rivolto a Barbara)   Grazie, grazie tante; sempre bona lei! (Barbara va via con Mara)   Oh, Chi sirata di lupi! Cu m’u fici fari a nesciri? ‘Ntantu intra mi siddiava... Guardava ‘u tempu... Nesci? Non nesci!... Nesci?... Non nesci!... Quannu visti ca nun niscivu iddu, niscii iù. Quann’era ‘nmenzu ‘a strata, si nni vinni ‘n’acqua ca pari c’a jttavunu ccu’ l’utri. Poi ppi scansari ‘na fossa china d’acqua, ittai ‘nsautu e ci cascai ‘dda intra. Mi fici ‘mbagnu completu!... Ca Sia fatta la volontà di Diu. (guarda Paolo che sta silenzioso ed accigliato)   Chi hai, Paulu? Non hai dittu mancu ‘na parola. Chi sacciu, ‘nta facci si’ chiù niuru du’ tempu! Chi è ca hai?

PAOLO

Niuru cci paru? Nenti haiu, mi siddiu!

PADRE ATTANASIO

Capisco, capisco! Cu’ ‘sta sirata... L’amici t’aspettanu. Ma figghiu miu, bon tempu e malu tempu nun dura tuttu ‘u tempu. Sempri Luglio è... Dumani sarà ‘na bella jurnata e ti rifarai di chiddu ca pirdisti stasira.

PAOLO

Accuntu arristai intra, aggiuccatu ‘nta ‘na gnuni, comu ‘na cucca.

PADRE ATTANASIO

Pazienza ci voli figghiu miu! D’u restu, a ‘st’ura, non putevi aviri affari tantu importanti!

PAOLO

Autru ca importanti!

PADRE ATTANASIO

(malizioso)    E nun ti scantari, ca non mori si non ti vidi ‘na sira... 

PAOLO

Cui?... 

PADRE ATTANASIO

‘U cani ca fui!... Chi fai l’omu macari ccu’ mia?... 

PAOLO

Chi mi sta ‘ncucchiannu, vossia?

PADRE ATTANASIO

Iù?... Nenti. E’ ‘u paisi sanu ca ni parra. D’u restu iù non ci trovu nenti di mali ca voi beni a 'dda brava carusa! Pirchì è daveru ‘na bona ragazza, ti l’assicuru iù.

PAOLO

(raggiante)   Non è veru, Patri Attanasiu, ca è ‘n’Angilu?

PADRE ATTANASIO

(soddisfatto)   Aum! Ammucca, aciddazzu! Ci cascasti. Si, si, è propriu ‘n’Angilu. Ma to’ patri pirchì è cuntrariu a ‘stu matrimoniu?

PAOLO

Pirchì? Pirchì, dici, è figghia di macellaiu e non è giustu imparentarisi con una di condizioni chiù bassa, ca non havi nessuna posizioni.

PADRE ATTANASIO

Non havi posizioni? Pirchì è macellaiu? Sbagghiu c’è. Iù, cridu, ca la cosa chiù difficili è di truvari un macellaiu puvureddu! Chiddi, figghiu, quannu hannu ‘u cuteddu ‘nte manu, è comu s’avissiru ‘na fabbrica di carti di centu liri. Signurinu, ci pensu iù. Paffiti! ‘Ncorpu di cuteddu e tagghiunu grassu, peddi e ossa: diciottu liri! E n’hannu rubatu deci!

PAOLO

A mia non m’importa d’i dinari! Iù a idda vogliu. I picciuli nenti su’! I dinari senza l’amuri non valunu nenti.

PADRE ATTANASIO

No, figghiu miu, l’amuri senza dinari nun vali nenti. L’oru, figghiu miu, havi ‘na forza spittaculusa. Pirchì ‘nte parafulmini ci mettunu i punti d’oru? Pirchì l’oru havi tanta forza ca si suca macari ‘i fulmini... 

PAOLO

Almenu, vossia, cci parrassi a me' patri e ci mittissi 'na bona parola!... 

PADRE ATTANASIO

Bah! Ccu 'dda testa dura ca havi!... 

PAOLO

(disperato)   Maledizioni!

PADRE ATTANASIO

Non ti disperari, figghiu miu... Si c'è la voluntà di Diu ca idda a' da essiri to' mugghieri, niente potrà fare cambiare ciò che è scritto.

PAOLO

Poi, sparti, c'è me' cuscina Mara c'attizza 'u focu... 

PADRE ATTANASIO

Già, a chidda 'u discursu non ci sona, si capisci... 

PAOLO

Chi ci capisci vossia?!

PADRE ATTANASIO

Nenti, nenti... Iù sacciu chiddu ca dicu... Disgraziatamenti non sugnu sulu iù ca 'u sacciu! E dubitu ca 'u n'cumincia a suspittarlu cu' non l'avissi a sapiri mai.

PAOLO

(allarmato)   Chi dici vossia?

PADRE ATTANASIO

Dicu ca Dio non voglia, caro Paolo, qualchi jornu po' succediri qualchi guaju! (amorevole)   Senti, Paulinu... Iù sugnu 'mpoviru vecchiu... Vi sacciu nasciri a tia e a Mara, e mi dispiaci, criditimi, vidirivi in peccato! Mara è un tipo pazzoticu e non si fa parrari... Ma... 

PAOLO

Ma cci assicuru ca si stessi a mia... Ma è inutili... Iù vulissi vidiri a vossia n'te me' panni.

PADRE ATTANASIO

A mia? Ma iù sugnu vecchiu e sacerdoti per giunta! Chi dici!

PAOLO

(disperato)   Tutti, tutti su' contru di mia!... Ma qualchi jornu 'u sapi chi fazzu? Mi tiru 'ncolpu 'nta n'aricchia accussì ci levu 'u disturbu a tutti.

PADRE ATTANASIO

Chi ti scappa d'a vucca? 'Sti paroli non si devunu mancu diri.

PAOLO

(dopo una pausa)   Almenu vossia nni parlassi a don Girolamu!

PADRE ATTANASIO

Senti, Paulinu, ancora 'stu misteri non l'haiu fattu 'nta sessant'anni di vita, e voi c'avissi a cuminciari ora, 'nta vicchiaina? E poi, ccu cui? Iù nun sacciu pirchì 'stu bon'omu ci l'havi ccu mia... Passanu l'autri da so' putìa e iddu vannìa: Costi, filettu, bracioli! Quannu passu iù: Masciddaru e quarumi! E poi, francamenti, non mi pari 'na bella cosa ppi 'mpoviru parrucu... 

PAOLO

Chi ci trova vossia di mali? Quannu 'nfavuri si po' fari... 

PADRE ATTANASIO

Non ni fazzu di 'sti favuri iu... E poi, cu 'ddu lignu di cèusu di don Girolamu! Chiddu m'assicutassi c'u partituri!

PAOLO

(sfiduciato)   Belli amici ca haiu! Tutti m'abbannununu! Tutti! Non haiu a nuddu ca mi voli beni!

PADRE ATTANASIO

(risentito)   Ah, ppi dimustrariti 'u beni ca ti voli, un poviru galantomu t'avissi a fari 'u portapullastri? Sia fatta la volontà di Diu! Ma vidi ca ragiuni chi pedi! Anzi, ppi farla chù completa, varda chi fai: dammi qualche littra per la ragazza, ca iù cci la portu. (pausa)   Chiuttostu tantu ppi fariti cuntentu, preferisciu parrarini ccu to' patri, e circari, con le buone maniere, di pirsuadirlu a faricci calari dda testa di brunzu ca havi... 

Scena VIII°

P. Attanasio, Paolo e Mara

MARA

(entra portando una tazza di caffé; nessuno si è accorto di lei che ha sentito le ultime parole di Padre Attanasio. Posa la tazza sul tavolo e poi con un sorriso ironico)   E si 'u signor parrucu ti dici ca s'interessa, ci po' stari sicuru ca lu fa ccu tuttu lu cori. Non è veru, patri Attanasiu?

PADRE ATTANASIO 


(fra sé)   'U diavulu arreri l'altaru!

MARA

Ppi 'sti cosi patri Attanasiu è grossu... Si vidi ca sbagghiò carrera (ride nervosamente)
PADRE ATTANASIO

Ca figghia mia, ognunu nasci con la sua inclinazioni... Tu, per esempio, nascisti ppi fari la... Bona fimmina di casa... 

MARA

Chi senti diri vossia,

PADRE ATTANASIO

Iù? Nenti! Dava forza o' to' discursu.

PAOLO

(seccato)   Mara, finiscila ccu 'sta farsa! Rispetta almenu a chiddi chiù granni di tia!

MARA

Chi fu, ti pizzicasti tu? Patri Attanasiu, inveci di 'mmiscarisi 'nte fatti d'a genti, putissi pinsari e' fatti so'!... 

PADRE ATTANASIO


Figghia mia, ti cumpatisciu e speru ca ti cumpatisci macari 'u Signuri. Sia fatta la volontà di Diu.

MARA

A mia chi m'havi a cumpatiri?

PAOLO

Ci la voi finiri, sì o no? Ma chi daveru pirdisti 'a bussola?

MARA

'A bussola all'autri 'a fazzu pèrdiri!

PADRE ATTANASIO

Ca figghia mia a Gesù Cristu ci nni dissiru tanti!... Tu, del restu hai la cuscenza tranquilla e non ti scanti di nuddu! Ma duna accura... 

MARA

M'amminazza? Pirchì non m'accusa a me' maritu? Vossia è capaci di fari chistu e autru! (nervosissima)   Vah, vah, megghiu ca mi staiu muta! Stasira haiu 'i nervi e po' finiri ca sbagghiu a parrari.

PADRE ATTANASIO

Chiù di quantu mi nn'ha dittu?... 

PAOLO

(fra sé, irato)   Non la pozzu sentiri parrari... (va a prendere il cappello e l'ombrello)   Ora tornu... Con permesso!

MARA

(correndogli dietro)   Paolo, Paolo! (vedendo sparire Paolo tentenna dolorosamente la testa; poi scoppia in  pianto e siede)
PADRE ATTANASIO

(confuso e timoroso non sa che fare; le si avvicina affettuosamente)   Non chianciri, figghia mia, non chianciri. Po' veniri qualcunu e truvannuti 'nte 'stu statu po' fari mali pinseri... 

MARA

(accasciata e piangente)   Chi m'importa chiù di l'autri, d'u munnu!

PADRE ATTANASIO

(guardandosi attorno timoroso)    Calma, calma ci voli, figghia mia! 'U piccatu è granni e granni è la pinitenza!

MARA

Patri Attanasiu, Patri Attanasiu! Vossia sulu mi po' dari aiutu... Vossia sapi tuttu, sapi i sforzi terribili ca haiu fattu ppi livarimi di 'stu piccatu. (disperata)   Non pozzu, non pozzu, è chù forti di mia. Ci lu dicissi a Paulu... Ci lu dicissi ca iù nun pozzu rinunziari a lu so' amuri! Ci lu dicissi ca nun pozzu!... 

PADRE ATTANASIO

Iù, ma chi si' pazza? Io, un sacerdote! 'U to' cunfissuri farimi complici d'u vostru peccatu! Sia fatta la volontà di Diu!... 

MARA

Si, si, vossia sulu mi po' dari aiutu. 'Stu matrimoniu non deve succedere, masinnò non sacciu comu la fazzu finiri! (disperata)   Ma n'o vidi ca sugnu disposta a fari qualunqui bestialità? Non lo capisci ca sugnu pazza? Stasira scappai d'a casa, e si me' maritu mi trova cca... 

PADRE ATTANASIO

Non fari vuci... Parra alleggiu... C'è to' zia 'dda banna (fra sé)   E cu m'u fici fari a nesciri stasira! Sia fatta la volontà di Diu!...  (campanello)

Scena IX°

P. Attanasio, Mara, Barbara, don Gaetano e don Vincenzino

BARBARA

(venendo dalla sinistra va ad aprire)   Sarà Vincenzinu e me' maritu.

PADRE ATTANASIO

(a Mara)   Asciuchiti l'occhi, Mara... 'u senti? C'è to' maritu, prudenza! (fra sé)   Staiu trimannu comu 'na fogghia. (si segna)
BARBARA

(rientrando con il marito e il nipote)   Chi siti bagnati?

VINCENZINO

(scorgendo la moglie, accigliato)   

PADRE ATTANASIO


Bona sira, bona sira.

 GAETANO

Cincu minuti quantu m'asciucu e facemu 'a solita partita... Con permesso. (via con Barbara)

PADRE ATTANASIO


(dopo una lunga pausa)   Unni siti statu, don Vincenzinu? Havi chiù di menz'ura ca v'aspettu...

VINCENZINO


(lo scansa con la mano)   Vossia ci permetti...

PADRE ATTANASIO


(intromettendosi)   Chi fa, chiovi ancora?

VINCENZINO


(c.s.)   Ci haiu pregatu, vossia ci permetti... (a Mara)   Chi fai cca? Mi pari ca prima di nesciri t'aveva datu cumannu di stari 'ncasa. Pirchì niscisti?

MARA


(senza guardare il marito)   Visti 'u malu tempu e ti vinni a purtari l'umbrellu...

PADRE ATTANASIO


Brava, brava! Eh, chi fa fari aviri a cu' ci pensa!

VINCENZINO


Vossia m'ha fari 'u schifiusu piaciri di mittirisi di latu! Iù parru ccu me' mugghieri!

MARA


Ti staiu dicennu ca vinni a purtariti l'umbrellu.

VINCENZINO


(ironico)   Ma quantu si' delicata!...

PADRE ATTANASIO


Ah, ppi 'ssa cosa Maridda...

VINCENZINO


(seccato a Padre Attanasio)   M'u voli fari 'u piaciri di starisi mutu? (con rabbia prendendolo per le spalle e scuotendolo)   Comu diavulu ci l'haiu 'a diri?

PADRE ATTANASIO


Non vi siddiati... Non vi siddiati...

VINCENZINO


(alla moglie, dopo averla guardata, con rabbia)   Sùsiti ora ora e fila dintra! (Mara non si muove. Ha un'aria di sfida)   L'hai 'ntisu?... Ti staiu dicennu: sùsiti e vattinni!

MARA


(scattando e piantandogli gli occhi in viso)   E si non mi nni vogghiu jri?

VINCENZINO


(si slancia sulla moglie ma viene trattenuto da Padre  Attanasio)

PADRE ATTANASIO


(trattenendo Vincenzino)   Don Vincenzino, chi faciti? N'o viditi ca sta schirzannu? Si nni và, non dubitati! E' veru, Mara, ca ti nni stai jennu?

MARA


(secca)   No!

PADRE ATTANASIO


(rivolto al pubblico)   No, un si nni và!

VINCENZINO


(si morde le mani per la rabbia. A Padre Attanasio che cerca di trattenerlo)   Vossia non mi teni! (lo spinge e lo fa cadere sul divano, poi a Mara, imperioso)   A' casa vattinni, sùbitu... E non mi fari fari scinati in casa d'autru!

MARA


(testarda)   No, mancu si m'ammazzi! (Vincenzino per la terza volta sta per afferrarla. Mara getta un grido al aquale accorrono tutti. P. Attanasio è quasi svenuto)

GAETANO


(torna in scena con i pantaloni non ancora allacciati per cui nell'atto che farà di dividere Mara e Vincenzino i pantaloni andranno giù)   Chi è 'stu baccanu?

BARBARA


(accorrendo)   Chi fù, chi è? Patri Attanasiu, chi successi?

PADRE ATTANASIO


(tremando)   Nenti, nenti... Non v'allarmati! Piccole cose tra marito e moglie.

GAETANO


(allarmato)   Chi hai, Vincenzinu?

VINCENZINO


(convulso)   Ci dumannassi a so' niputi!

BARBARA


(a Mara)   Chi ci facisti?

MARA


Iù nenti! Niscìu pazzu... Voli ca mi nni vaiu ppi forza a' casa.

VINCENZINO


(fremente)   A' casa vattinni, masinnò 'sta seggia t'a rumpu 'ntesta. Hai capitu? Ora, ora, subitu ti nn'ha jri!

GAETANO


E bonu, Vincenzinu... Ora si nni và. (a Mara)   Va, fammillu a mia 'stu piaciri.

BARBARA


(a padre Attanasio)   Ma chi cci pigghiò?  (Padre Attanasio fa segno di non capire)

GAETANO


( a Mara, carezzevole)   Vattinni, non facemu ridiri 'a genti.

MARA


(avviandosi, piangendo)   Mi vogghiu spàrtiri. Non ci pozzu stari chiù cu' 'stu pazzu di catina! (scappa evitando Vincenzino)

VINCENZINO


(cercando di tirarle una sedia)   Pazza ci si' tu... Ma t'a fazzu passari iù 'sta pazzia! 'A strata sbagghiasti!

Scena X°

Detti meno Mara



(silenzio generale durante il quale Vincenzino passeggia concitato. Padre Attanasio lo guarda spaventato)

GAETANO


(rientra dopo aver accompagnato Mara)   Si nni ivu... Fimmini su', chi voi? Va, Vincenzinu, calmati... Non nni parramu chiù! (a Padre Attanasio, cercando di sdrammatizzare la situazione)   Patri Attanasiu, ni purtò assai dinari? Stasira haiu 'ntenzioni di spugghiarlu. Vossia s'avvicina. Barbara, porta 'i carti... Vossia s'avvicina... Vincinzinu... Vaia, omini semu! Non ni parramu chiù... (chiamando)   Patri Attanasiu.

PADRE ATTANASIO


(volendo andar via)   Tardu è ora, don Gaetanu...

GAETANO


Ca quali tardu!... Vossia s'assetta.

BARBARA


(che era andata ritorna con le carte)   Cca ci sunu 'i carti.

PADRE ATTANASIO


(spaventato e per condiscendenza siede per giocare)

VINCENZINO


(battendo un pugno sul tavolo)   Patri Attanasiu, stasira 'ncasa mia s'abballa!

PADRE ATTANASIO


(salta spaventato)   E chi manera è chista. Ppi forza mi vuliti farimi mòriri di scantu?  Iù nun sacciu abballari.

GAETANO


Vossia s'assetta, non c'è nenti. (nel frattempo dà le carte)

VINCENZINO


(dando un altro pugno forte sul tavolo)   Patri Attanasiu, cc'iaiu dittu ca stasira 'ncasa mia s'abballa.

PADRE ATTANASIO


E iù v'haiu dittu ca nun sacciu abballari! (prende le carte, le guarda)   Chiamu

GAETANO


Bona è, chi chiama?

PADRE ATTANASIO


Tutti li Santi di lu Paradisu! 'U tri di spati! (non ottenendo risposta, prende il monte ma non c'è la carta chiamata. Guarda le carte di Vincenzino il quale, distratto, tiene le sue a vista; vedendogli il tre di spade, lo prende)   E datimi 'u tri di spati!

GAETANO


E chi ci guarda 'i carti?

PADRE ATTANASIO


Si m'immustra iddu stissu! (fa lo scarto del monte e butta le carte sul tavolo)   Cappottu! I soldi ci volunu.

GAETANO


'A rivincita!

PADRE ATTANASIO


I sordi!

GAETANO


Vossia mi duna 'a rivincita!

PADRE ATTANASIO


I sordi!... No?! (prende il salvadenaio, lo rompe, prende i soldi che ha vinto e s'avvia)   'A rivincita dumani!

Tela rapida
Fine del 1° atto

ATTO SECONDO

In casa del parroco. Uno stanzone con tre porte. Una finestra e porta comune a destra. In fondo alla scena è un lettino di ferro con un crocifisso per capezzale. Una poltrona ai piedi del letto. Sul davanti una tavola con altra poltrona. Un  canterano, sedie. Sul canterano un quadro della Madonna.

Scena I°

P. Attanasio e Voce del muratore
PADRE ATTANASIO

(è a letto ma non dorme perché un muratore  che lavora lì  vicino canta)

VOCE DEL MURATORE
(canta)  T'amai comu  un angilo del Cielo 

ora non ti amo chiù

 ci  curpi tu... 

ci curpi tu... 

ci curpi...  


(si sente tra un verso e l'altro il suono metallico della cazzuola e una voce)   ‘A porti sì o no,  spicciati, 'a quacina  ci voli.  (Ripete il canto)   

Ora non ti amu chiù... 

ci curpi tu...  

PADRE ATTANASIO

(alzandosi)   Nun nni parramu chiù... Sia fatta la voluntà di Diu... (si veste)
VOCE DEL MURATORE 

Ci curpi tu... 

ci curpi tu... 

PADRE ATTANASIO

(arrabbiato)   Mastru Cicciu, chista sula sapiti?

VOCE DEL MURATORE 


Baciu li manu, Patri Attanasiu, chi voli vossignoria? L'acqua chi cariu ajeri sira divintau focu. C'è un suli ca spacca li petri e si nun 'nni passamu lu tempu ni pigghia 'ncorpu 'ntesta.

PADRE ATTANASIO

Veramenti nun aviti tantu tortu... a' 'mmenziornu stari supra lu ponti... c'è di moriri... ogni tantu però cangiatila. M'aviva misu supra lu lettu ppi farimi un pinnicuneddu e nun potti essiri. Ma mentri ca ci suffriti... nun vogghiu ca ppi causa mia... 

VOCE DEL MURATORE 


Vossia havi 'a scusari... ora la canciu.

PADRE ATTANASIO

Si nun vi porta disturbu. Vi salutu e scusati. (si mette sulla poltrona per dormire)

VOCE DEL MURATORE 


(canta)   T'amai...  (si interrompe)   Vossia scusa... mi l'avìa scurdatu.

PADRE ATTANASIO

(alzandosi)   Ppi 'sta cosa!... a quali santu m'arraccumannavi. (prende la pipa e la riempie di tabacco. Bussano. Sta per accendere la pipa, resta con il cerino acceso in mano)   Cu è?

Scena II°

Padre Attanasio, Don Vincenzino
VINCENZINO

Vossia grapi.

PADRE ATTANASIO


Don Vincenzinu... e chi voli?... (forte)   Vegnu... (va a posasre la pipa e poi va ad aprire)   Trasiti, trasiti caru Don Vincinzinu. C'è cosa?

VINCENZINO

(in abito da campagna con fucile. E’ nervosissimo)   Cci'haiu 'a  dari 'na priera.

PADRE ATTANASIO


(umile)   Parrati... parrati... cca c'è 'na seggia, accomodativi.

VINCENZINO

No, nun m'assettu.

PADRE ATTANASIO


(sulle spine)   Comu vi piaci.

VINCENZINO

Cci vulissi dari 'na priera.

PADRE ATTANASIO


(preoccupato)   A vui staiu sintennu.

VINCENZINO

'Mprimisi 'mprimisi, cci addumannu scusa ppi la scenata di ajeri sira.

PADRE ATTANASIO


(con calore esagerato)   Ma quali scusa. iù nun ci pensu chiù... siti troppu bonu... !

VINCENZINO

No, arsira mancavi. Chi voli!... Haiu un carattiri troppu cauru e non mi sacciu frinari tantu facilmenti... (pausa poi con dolore)   Di 'sti tempi sugnu pazzu, Patri Attanasiu... pazzu furiusu... Pensu 'na cosa e nni fazzu 'n'autra. Nun ragiunu chiù...  Nun ragiunu chiù... (pausa)   Ora per esempiu niscìu d'in casa ppi jri 'ncampagna e vinni cca. Pazzu sugnu, pazzu sugnu, patri Patri Attanasiu.

PADRE ATTANASIO


(allarmato)   Carmativi, carmativi, nun siti chiù picciriddu. Chi c'entra? Du' restu sunnu cosi di poca 'mpurtanza.

VINCENZINO

(seguendo un suo pensiero)   Di poca 'mpurtanza? Eh, carissimu parrucu, 'stu matrimoniu fu uno sbaglio, un grosso sbaglio e ora nni chianciu li penitenzi.

PADRE ATTANASIO

Ma Mara vi rispetta e  vi voli beni!

VINCENZINO

(con amarezza)   Mi rispetta e  mi voli beni... nun è veru... iù lu viu ca nun è veru, ca nun po' essiri veru.

PADRE ATTANASIO

Ma chista è 'na fissazioni.

VINCENZINO

Sì, 'na vera mania. E iù vinni ppi chistu... Vossia sulu mi po' dari aiutu, vossia sulu

PADRE ATTANASIO

Iù? ... E comu?

VINCENZINO

Vossia sulu mi po' fari passari 'sta malatia, 'stu vermi ca mi mancia lu ciriveddu.

PADRE ATTANASIO

(spaventato)    Ma chi vuliti di mia?

VINCENZINO

(dopo una pausa, deciso)   Eccu, vossia è lu cunfissuri di Mara... 

PADRE ATTANASIO

(subito)   ... Vuliti ca cci fazzu na bella predica?... 

VINCENZINO

Ma quali predica... Nun senti predichi di nuddu. Vossia nun è lu cunfessuri di Mara? Ebbene, vogghiu sapiri di vossia quali su' li piccati ca idda si cunfessa.

PADRE ATTANASIO

(atterrito)   Ma chi diciti, figghiu miu? (si segna)   Sia fatta la volontà di Diu ... Il segreto della confessione è inviolabile.

VINCENZINO

(calmo e deciso)   Beni, ppi 'sta vota vossia fa un'eccezioni.

PADRE ATTANASIO

(atterrito)   No, nun pozzu Don Vincinzinu... (implorando)    pirsuaditivi ca nun pozzu... 

VINCENZINO

(alterandosi)   Nun po'? Allura voli diri ca iù restu sempri cu' 'stu dubbiu ca mi rusica l'arma?...  Allura iù nun pozzu aviri chiù paci? Patri Attanasiu ma nun lu capisci ca finisci a tragedia? Ca l'ammazzu?... Ca m'ammazzu?... staiu murennu... Nun lu capisci ca haiu statu centu voti a risicu di tiraricci 'na scupittata (in questa scena don don Vincenzino muove il fucile e padre Attanasio fa scena a soggetto)   

PADRE ATTANASIO

(fra sé)   E cu ci lu purtau stamatina? (a don don Vincenzino)  Ma figghiu miu calmativi, arraggiunati.

VINCENZINO

(scattando)   Ma è propriu chistu ca nun pozzu fari. Guardassi comu mi tremanu li manu... haiu la frevi, lu sangu mi vugghi 'ntra li vini... Vossia sapi tuttu. Mi livassi 'sta spina di' lu cori!... 

PADRE ATTANASIO

Ma caro don don Vincenzino!!!... Nun pozzu...  Nun pozzu... V'assicuru ca si iù putissi... 

VINCENZINO

Nun po'... Nun voli, havi 'a diri...   (afferrandolo ma poi contenendosi, ma sempre arrabbiato)   si fussi picciottu a 'st'ura l'avissi acchiappatu ppi lu coddu e l'avissi fattu parrari ppi forza...  (lo lascia mordendosi le mani)   ma vossia è un poviru vecchiu... 

VOCE DEL MURATORE
(cantando)   A comu ti chiangiu figghiu marianu

 li fimmini ti purtaru a 'la sventura... 

PADRE ATTANASIO

Capiti? Ora ca nun l'avia 'a cangiari  'a cangiò.

VINCENZINO

‘U so’ silenziu però parra abbastanza chiaro. E’ troppu gravi chiddu ca nun voli diri

PADRE ATTANASIO

Ma no, vi l'assicuru.

VINCENZINO

(passeggiando, concitatissimo)   E va beni! Vossia senti però chiddu ca cci dicu cca, in casa sua... L'occhi l'haiu aperti... nun si facissiru capitari pirchì, comu è veru Diu, li scannu comu du' capretti. E macari vossia stassi attentu. ‘Stu nostru colloquiu nun l'havi 'a sapiri nuddu... (pausa)   Patri Attanasiu ci cridi vossia a Diu?... 

PADRE ATTANASIO

Comu, figghiu!... Sugnu d’a famigghia!... 

VINCENZINO

Ebbeni, ppi lu nomu di Diu, si li càpitu iù nun rispunnu chiù di me stissu (si avvia)  

PADRE ATTANASIO

(va a baciare il quadro della Madonna)

VINCENZINO

Ci sparu, Patri Attanasiu, ci sparu... (esce sbattendo la porta)

PADRE ATTANASIO

(quasi inginocchiato, con terrore)   A cui?... (si lascia cadere affranto su una sedia)   Bella jurnata ca m'agghiurnò... Chistu è daveru capaci di fari un macellu (va a chiudere la porta)   Sia fatta la volonta di Diu... (si segna poi prende la pipa... ma appena accende un cerino si sente bussare alla porta)   Madonna mia di' lu Carminu... turnò (si mette le mani tra i capelli. Terrorizzato)   Cu è?... 

Scena III°

P. Attanasio, Anna e Mena
ANNA

(da dentro)   iù sugnu Patri Attanasiu, vossia grapi.

PADRE ATTANASIO

Tu?... Cui?... 

ANNA

(d. d.)   Iù, 'a figghia di Don Girolamu.

PADRE ATTANASIO

(rassicurato)   Ah!... tu si'... aspetta... aspetta... (posa la pipa)   Ci mancava chist'autra (apre)   Trasi, trasi, figghia, chi è ca voi? C’è cosa?

ANNA

(entrando con Mena, ha un involto in mano)   Baciu li manu!... 

MENA

Vossia mi benedici.

PADRE ATTANASIO

Vi salutu, vi salutu... (ad Anna)   C'è cosa?... 

ANNA

Vinni a purtarici la tuvagghia ppi l'altari di la Madonna (gli dà l'involto)   

MENA

Annuzza talìa chi facemu. Iù vaiu 'nta lu farmacista e tornu. Lu senti?

PADRE ATTANASIO

(guardando la tovaglia)   Va beni, jativinni. Brava... Brava Annuzza... sempri bona e timurata di Diu... E' bellissima. La Madunnuzza l'aspetta e ti ricompenserà di tuttu chiddu ca disidira lu to' cori (conserva la tovaglia)

ANNA


Spiramu ca la Madonna nun si scurdassi di mia.

PADRE ATTANASIO


Bha! Chidda havi 'na memoria di ferru.

ANNA


Iù pregu sempri ccu' vera fidi. Du' restu nun cci addumannu cosi ca nun ponnu essiri.

PADRE ATTANASIO


‘U sacciu, ‘u sacciu

ANNA


Chi sapi vossia?!

PADRE ATTANASIO


Nenti... Vuleva diri ‘u sacciu ca nun ci dumanni cosi difficili... Du' restu quannu la Madunnuzza voli, po' fari tuttu, puru li cosi ca parunu impossibili.

ANNA


Macari Diu... Oh Madunnuzza bedda si Vui mi faciti arrivari unni vogghiu iù, vi portu 'na torcia longa quantu a mia

PADRE ATTANASIO


‘A po’ purtari. Ci voli fidi, figghia mia e cu' la fidi si arriva a tuttu!

ANNA

(baciandogli le mani)   Vossia è un santu e li so' paroli fannu nasciri 'nta lu me' cori la spiranza.

PADRE ATTANASIO


Nun dubitari e vedrai ca ‘u Signuri penserà a fari arrimuddari ‘ddu cori di petra di  don Gaetanu.

ANNA

(arrossendo)   Don Gaetano?... Cu è ‘stu don Gaetanu?... 

PADRE ATTANASIO


Ah... Già... Tu nun lu canusci!... Scumettu ca nun canusci mancu a so' figghiu Paulinu.

ANNA

(come per ricordare)   Don Paulino... Don Paulino... Cui, chiddu ca sta 'nta la chiazza?

PADRE ATTANASIO


Iddu, iddu, 'u canusci?

ANNA


Si, accussì... di vista.

PADRE ATTANASIO


Senti, figghia mia, chi mi voi pigghiari ppi babbu?... iù tuttu sacciu... E' inutili ca mi fai la santaredda.

ANNA

(si mortifica)

PADRE ATTANASIO


(incoraggiandola)   No, nun t'affruntari, nun c'è nenti di mali. Vedrai ca siddu aviti pazienza, tutto si accomoderà e sarete felici.

ANNA

(baciandogli la mano)   Grazzii,  grazzii di li boni paroli ca mi dici... iù ci vogghiu beni assai a Paulinu e si nun haiu a iddu sugnu sicura ca nun pozzu chiù campari. Pazienza nn'haiu e aspettu... Ma iù vulissi sapiri pirchì don Gaetanu è tantu cuntrariu. Alla fini nun sugnu 'na pisciotta di strata e iddu nun è un principi... iù lu sacciu cu è ca lu stuzzica a don Gaetanu.

PADRE ATTANASIO


Muta statti. Nun vogghiu ca pensi mali di nuddu (bussano)   Maria Santissima. 'U pazzu è... ..Cu è?... .

Scena IV°

P. Attanasio, Anna, Paolo, Voce del muratore
PAOLO

(d. d.)   Iù sugnu, vossia grapi.

ANNA

(contenta)   Paulu è, vossia grapi.

PADRE ATTANASIO


Sì pazza... (a Paolo)   Chi voi?

PAOLO

(d. d.)   Vossia grapi, chi fa si scanta?

ANNA

(supplichevole)   Vossia ci grapi... Chi lu voli lassari fora?

PADRE ATTANASIO

(confuso)   N'autru pasticciu. Sia fatta la voluntà di Diu. (ad Anna)   Dimmi 'a virità, chi vi dastivu appuntamentu cca?... cca c'è la tuvagghia e vattinni (prende la tovaglia e glie la dà)

ANNA


Maria Santissima!

PAOLO

(d. d. incalzante)   Chi fa, mi voli grapiri. Cci haiu 'a diri 'na cosa di urgenza.

PADRE ATTANASIO

(a Paolo)   Aspetta un momentu. (ad Anna)   Mi la cumminastivu, nun mi l'aspittava 'n'azioni di chista di 'na picciuttedda comu a tìa.

ANNA

(carezzevole)   Patri Attanasiu, vossia cci grapi, lu facissi ppi ddu Cristu ca havi  a 'lu capizzali. Pirchì si voli fari complici di chiddi ca nni vonnu mali... Lu facissi ppi l'armuzza di li so' morti. Chi paura havi, nun c'è vossia prisenti?... 

PADRE ATTANASIO


Ma figghia mia, aspettu a Don Gaetanu, lu patri di Paulu e si lu trova cca... (segnandosi)   Sia fatta la voluntà di Diu!... 

PAOLO

(d. d. seccato)   Ma si po' sapiri pirchì nun voli grapiri?

PADRE ATTANASIO


E si siddia sparti.(va ad aprire. E' piuttosto sulle sue)   Trasi, trasi, bellu spicchiu d'agghiu.

PAOLO


E ci vuleva tantu?... (vedendo Anna)   Ah... cca è lei?... Scusassi, si l'avissi saputu.

PADRE ATTANASIO


Caspita!... comu, comu?... Nun fari l'imbecilli ora... Nun lu sapevi ca Anna era cca?

PAOLO


Maria Santissima... 

PADRE ATTANASIO

(interrompendolo)   Zittu, scumunicatu, nun ci giurari ca lu Signuri ti castìa.

PAOLO


Ma cci assicuru... 

PADRE ATTANASIO


Va beni, va beni... E chi facci di cretinu ca mi fa... Sia fatta la voluntà di Diu... Va... Spirugghiativi e vidiri chiddu ca vi aviti 'a diri (giunge le mani in atto di preghiera)   Signuruzzu, mannatinilla bona ca 'sti carusi su' senza giudiziu! (Paolo  e Anna si guardano)   E chi fù, vi mancò 'a parola? 'U tempu c'è, 'a jurnata è bona!

PAOLO

(timido)   Donn'Annuzza... 

ANNA


Don Paolino... (si sorridono)

PADRE ATTANASIO


Pronto... Con chi parlo?... Finistuvu?... E comu, accussì 'a facistuvu finiri? Ma chi ppi daveru vi l’haiu ‘a diri iù comu aviti ‘a fari? Sia fatta la voluntà di Diu!... 

ANNA


Paolinu!

PAOLO


Anna!

PADRE ATTANASIO


Menu mali. Lu primu passu è fattu... Avanti... Spicciativi.

PAOLO

(ridendo)   Ci voli cridiri ca  m’affruntu?... 

PADRE ATTANASIO


Cui, tu?... Tu hai la faccia ca ci ponu sparari pospiri di lignu..

ANNA


(maliziosa)   Patri Attanasiu, si vossia senti cavuru pirchì nun s'affaccia  a 'la finestra?

PAOLO


Già, dici bonu Annuzza... Pirchì nun si pigghia un pocu d'aria?... Nun vulemu farlu soffriri ppi causa nostra.

PADRE ATTANASIO


Quantu siti boni!... Pirchì nun diciti francamenti ca vi fazzu 'mpacciu?... Vuliti ca mi nni vaiu?... Guarda chi c'è cca... Unni semu arrivati?

PAOLO


'Mpacciu?... No... Vossia... Vidi chi è, vidennumi guardatu nun sacciu chiù parrari.

ANNA


Giustu dici Paulinu.

PADRE ATTANASIO


Ca chi c'è dubbiu?... Quannu mai Paulinu ha dittu cosi storti. (va alla finestra)   Spirugghiativi, va... Sia fatta la volunta di Diu (si segna. Paolo e Anna ridono)

PAOLO


Anna!

ANNA


Paolino... 

PADRE ATTANASIO


N'autra vota?

PAOLO

(sorridendo ad Anna)   Iù ti vitti trasiri. Era 'nta lu varveri e ti vitti di luntanu.

PADRE ATTANASIO

(tra sé)   Si sbagghiava chista... chistu era lu discursu urgenti.

ANNA


A mia mi parrava lu cori. Iù ti vitti e mi persuadivi a trasiri ppi farimi vidiri di tia. Dissi: si mi vidi, chiddu veni... E accussì fù.

PADRE ATTANASIO

(tra sé)   L'autra santaredda!... 

PAOLO


Ci cridi ca mi scurdavi chi t'avia 'a diri?

PADRE ATTANASIO


Ca figghiu miu, ci voli bona memoria.

PAOLO


Avìa pinsatu tanti cosi... e ora chi sacciu... mi sentu la testa cunfusa... 

ANNA


E iù macari... Havi tantu tempu ca pensu a 'stu momentu... Mi pareva tantu facili a parrari, e ora... ora mi veni quasi di chiangiri (si asciuga gli occhi)

PADRE ATTANASIO

(commosso)   Sunnu veramenti dui boni carusi.

PAOLO


Anna... Anna... Chi acqua chi carìu jeri sira!... 

PADRE ATTANASIO


Bonu, 'u sapemu: nni parrau macari 'u giornali... 

PAOLO


Iù nun niscii, mi siddiava... Stetti siddiatu tutta la sira!

ANNA


Iù t'aspittavi un pezzu darreri 'i vitri, ma poi c'eranu lampi accussì forti ca mi scantai...  Certu, dissi, Paulinu stasira nun passa. E allura mi curcai... E ti vidìa.

PAOLO

(ride)

ANNA


Beddamatri! Accussì fazzu quannu ti vogghiu vidiri... Mi chiudu l'occhi e ti vìu vicinu, vicinu... Vah, comu si ti putissi tuccari chi’ manu.

PAOLO


Ci voi cridiri ca mi succedi puru a mia lu stissu e nun c'è di bisognu di essiri a 'lu scuru... Macari cu' lu lustru... Anzi quannu c'è lu suli ti vìu chiù bedda... ’U sai comu? Comu si tu fussi ‘nmenzu a tanti nuvuli d’oru... Certi voti grapu l’occhi e ppi tanticchia ti vidu macari... Ma poi scumparisci e non mi resta chiù ‘nta l’occhi ca ‘na striscia di lustru... Comu quannu fui ‘na stidda... (si prendono per mano)
PADRE ATTANASIO


Picciotti spicciativi...  Lassati stari lu suli e li stiddi... ca si veni Don Gaetanu vi li duna iddu li stiddi di menziornu.

PAOLO


Aspittassi 'n'autru pocu.

PADRE ATTANASIO


Figghiu miu, vuautri aviti ragiuni, ma fra l'autri cosi cca sta arrivannu lu suli e iù nun mi vogghiu arrustiri... 

ANNA

(a Paolo)   E dimmi 'na cosa, to' patri chi t'ha dittu?... è sempri cuntrariu?

PAOLO

(disperato)   Sempri. Specialmenti poi ca c'è me cuscina ca cci duna corda!... 

PADRE ATTANASIO


Mutu statti, chi si' pazzu?... Chi discursi cci fai a 'dda carusa?

ANNA


To' cuscina?... Ma chi voli chista di tìa?

PADRE ATTANASIO


Va'...  picciotti, lassati stari 'sti discursi.

ANNA


Unni voli arrivari?... Chi spera ancora?... 

PADRE ATTANASIO


E chist'autra chi linga ca havi... 

ANNA


Nun ci basta chiddu ca soffru ppi causa so', sintennu parrari la genti?

PADRE ATTANASIO


Cu mu' fici fari a farli trasiri... 

PAOLO


E tu cridi a chiddu ca dici la genti?

ANNA


Iù nun ci vulissi cridiri... Ma ti pari ca nun lu sacciu ca tu cci vulivi beni  prima di maritarisi cu' don Vincenzinu.

PADRE ATTANASIO


Muta statti! T'avissi a cascari 'a linga!

PAOLO


Iù cci vuleva beni?... Cosi di carusi... 

ANNA


Su ci cridi iù mi scantu di 'sta fimmina. Quannu vinni cca era affacciata e mi guardò ca mi fici aggilari lu sangu. Chista è capaci di tutto. Si' sicuru ca nun ti vitti trasiri cca?

PADRE ATTANASIO


Chist'autra ci mancassi... Allura sì ca fussimu frischi!... 

PAOLO


No, nun mi vitti.

PADRE ATTANASIO


Carusi, li discursi su' belli e boni, ma ora mi pari ca vi aviti dittu tanti cosi belli e ci putissuvu livari manu.

ANNA


Ancora avemu 'a cuminciari.

PADRE ATTANASIO


Ancora aviti 'a cuminciari?... Allura assittativi ca vi fazzu portari quarchi rinfrescu, du' viscotta... (facendo una riverenza in modo esagerato)   Comandano altro i signori? (seccato)   Ma viditi cca, tutti a mìa mi vannu a capitari 'sti 'nglisi?... 

PAOLO


Vossia vidi chi è, unni la putemu capitari n'autra occasioni di chista... Vossia certu nun  nni permittissi ca vinissimu n'autra vota cca?... 

PADRE ATTANASIO


E pirchì no? Anzi putemu stabiliri ogni jornu dalle due alle quattro... Ma sai chi bella faccia tosta ca hai?... Sia fatta la voluntà di  Diu... Mi càpitunu cosi di l'autru munnu.

ANNA

(carezzandolo)   Patri Attanasiu, vossia nun si siddia, vossia ca è tantu bonu.

PADRE ATTANASIO


Levati di ddocu, nun m'allisciari, ca nun nni manciu brocculi... 

PAOLO


E lassulu jri, nun lu vidi ca è comu tutti l'autri?... 

PADRE ATTANASIO

(perdendo la pazienza)   Tu nun parrari ca hai la faccia chiù dura d’a petra ‘i Catania. Chiuttostu vattinni ca sta vinennu donna Mena a pigghiarisi ad Anna e nun vogghiu ca ti trova cca... Spicciamuni... 

ANNA


Ragiuni havi Patri Attanasiu, addiu Paulinu... (si avvicina a Paolo)
PAOLO


Addiu Anna e pensimi sempri (si abbracciano)
VOCE DEL MURATORE

(ai ragazzi che lavorano)   Carusi vi visti, vi visti (Paolo ed Anna cercano di nascondersi, mentre padre Attanasio credendo che il muratore avesse scorto l’abbraccio dei due giovani, corre subito a separarli; poi va alla finestra quatto quatto e cerca di chiuderla senza farsi notare dal muratore; poi siede sfinito)   Vi visti carusi... Inveci di purtarimi ‘a quacina, vi mittiti a jucari? (Padre Attanasio dà un sospiro di sollievo)
PAOLO


Ma pirchì si scanta vossia? Chiddu parrava cu' li manuvali... Ciao Annuzza e curaggiu.

ANNA


Curaggiu n'haiu assai e qualunqui cosa succedi nun dubitari di mia... 

PAOLO

(commosso le prende una mano e fa per baciarla, Padre Attanasio si mette in mezzo)   

PADRE ATTANASIO


N’autra vota?... Chistu è troppu. Sia fatta la voluntà di Diu... 

PAOLO

(bacia la mano ad Anna)   ... Arrivederci... (si avvia, bussano)

PADRE ATTANASIO

(allarmato)   Benissimo, chistu è certu to' patri... E comu facemu? Capìti unni mi porta la mia bontà... 

PAOLO


Me' patri?... 

ANNA


Paulu, e comu facemu?... 

PADRE ATTANASIO


E cu lu senti ora 'stu santu cristianu?... Cu è?... 

 

Scena V°
P. Attanasio, Anna, Paolo, Mara
MARA

(d. d.)   Iù sugnu, vossia grapi.

PADRE ATTANASIO

(convulso)   Mara... Benissimo... Oh!... Chi bedda jurnata... Staiu trimannu comu 'na fogghia.

PAOLO


Vossia nun si scanta...  Ci grapu iù.

PADRE ATTANASIO


Paulu, ppi carità, vattinni senza darici cuntu... Chidda è capaci di tutto.

PAOLO


Nun cci dicu mancu 'na parola (va' ad aprire facendo l'atto di uscire)   Lassami passari ca haiu primura.

MARA

(entrando ed impedendogli il passo)   Oh... Quannu è accussì passa, nun ti vogghiu fari perdiri quarchi affari 'mportanti (lo fa passare)

PAOLO

(esce di corsa)

MARA

(al prete) E bravu Patri Attanasiu... (ride nervosa)   Allura nun mi sbagghiai arsira... Bravu!... Sapemu fari macari 'stu beddu misteri. Vossia  nun ci po' moriri mai ppi fami. (ride)   Bravu... Ora è duviri miu, fallu sapiri a tuttu lu paisi, pirchì ognunu cci putissi fai li congratulazioni... (ride)   Bravu, bravu... 

PADRE ATTANASIO


Mara, ppi l'amuri di Diu vattinni. Cincu minuti arreri ci fu to' maritu. Era pazzu... Duna accura, Mara, duna accura..

MARA


Nun si scantassi, mi nni staju jennu. (ad Anna)   Cumplimenti macari  a tìa ca sa' fari 'sti belli cosi.

PADRE ATTANASIO


Nun pinsari a lu mali Maridda. Anna mi purtò 'na bella tuvagghia ppi l'altari di la Madonna, 'na bellezza... La vo' vidiri?... Aspetta ca la pigghiu.

MARA


N'autra vota... Vossia nun s'incomoda... Ora haiu chi fari.

PADRE ATTANASIO

(quasi spingendola)   Ti nni vai?... Allura... Addiu... Salutimi a don Vincenzinu. Stasira ni videmu ppi la solita partita.

MARA


Si, si, mi nni vaiu. Ma mentri truvu 'sta bedda figghia cci vogghiu diri du' paroli.

PADRE ATTANASIO

(allarmato)   N'autra vota, n'autra vota. Per ora haiu tantu da fari... Chi manca tempu?... Arrivederci va... 

MARA


No, ora cci l'haiu a diri.

PADRE ATTANASIO


Ppi 'ssa cosa havi 'na testa

ANNA


A mia?... iù nun haiu chi sentiri. Nuautri nun avemu nenti 'a diri.

PADRE ATTANASIO


Lassamu jri 'sti discursi.

MARA


Nun avemu nenti da diri. Accussì dici?... Eppuru avemu qualche cosa in comune.

PADRE ATTANASIO


Nun cci dari cuntu ca chidda sta schirzannu.   (segnandosi)   Sia fatta la voluntà di Diu.

ANNA


Iù nun ti capisciu o almenu fazzu finta di nun capìri, pirchì si è chiddu ca pensu ca mi voj diri, bisogna cridiri ca la facci l'hai di petra.

PADRE ATTANASIO


E chist'autra comu cci 'mpetta!... 

MARA


Nun ti rispunnu, vogghiu essiri calma. Iù sugnu cuscina di Paulu e nun vogghiu  ca 'ddu carusazzu facissi 'na bestialità. Tu lu sai  ca me' ziu è cuntrariu a 'stu matrimoniu e perciò nun haj nenti di sperari. Si tu lu vulissi beni veru, lu to' duviri sarìa chiddu di rumpiri 'sta relazioni senza spiranza e fari turnari la paci e la tranquillità 'nta la so' casa. Ma tu nun è veru ca lu vo' beni, sunnu li dinari ca ti interessanu... 

PADRE ATTANASIO


Nun cci dari cuntu figghia mia... 

ANNA


Si vidi ca mi misuri cu' lu to' palmu. Fusti tu ca ppi li dinari ti spusasti a Vincinzinu. Tu, ca dicivi ca vulevi beni a Paulu, lu lassasti e ora ca li dinari l'hai, lu torni a circari (padre Attanasio cerca di farla tacere, inutilmente)   Vossia mi lassa parrari (a Mara)  Ti pari ca nun sacciu quantu pisi? E' inutili ca ti nni veni cu' la scusa di la parintela. Dimmi chiuttostu ca è la gilusia ca ti fa sparrari.

PADRE ATTANASIO


Guardati signuri comu niscìu l'ugna.

MARA


Ebbeni sì, è veru. (torcendosi le mani e non sapendosi frenare) 


PADRE ATTANASIO

(a Mara)   Ma chi è ca dici?...  Tu nun ragiuni. (Ad Anna)    Nun ci cridiri figghia, nun vidi ca nun ragiuna?... Sia fatta la voluntà di Diu.

MARA


No Patri Attansiu... Iù sugnu bona e sana di menti... Di vossia nun m'affruntu. Fazzu cuntu di essiri 'nta lu confessionali. Iù persi la paci, persi la vita, nun mi 'mporta chiù di nenti. Un momentu fa ebbi 'na zuffa cu' me' maritu ca nun sacciu comu sugnu viva e scappai di' casa ccu' la speranza di truvallu cca e ca vidennumi cca mi livassi la vita!

PADRE ATTANASIO


Madonna di lu Carminu.

MARA


Vossia lu canusci a 'dd'omu.

ANNA


Ma si po' sapiri chi voi di mìa ?

MARA


chi vogghiu?... Vogghiu a Paulu, vogghiu ca mi lu lassi... Hai ragiuni, chiddu ca dicu 'nta 'stu mumentu nun lu po' capiri... .Ma iù ti pregu, ti scongiuru... Nun nni pozzu fari a menu. Haiu circatu di scurdarimillu, ma nun mi lu pozzu scippari di lu cori. Tu si picciridda e nni po' truvari unu megghiu di iddu. (disperata)   iù nun pozzu, nun pozzu... 

PADRE ATTANASIO


Chista fu 'na quarara di acqua cavura ca mi cadìu 'ntesta.

ANNA


No, no... Paulu è miu... Lu vogghiu beni e mi voli beni.

MARA

(minacciosa)   Nun senti ragiuni?... E te' cca... (si azzuffano. Padre Attanasio cerca di dividerle. Bussano alla porta, le donne si separano. Anna ha un dito insanguinato che avvolge in un fazzoletto)

PADRE ATTANASIO

(spaventato grida)   To' maritu!... 

MARA

(spaventata non sa che fare)   Sugnu morta. (scappa nella stanza di fondo)

ANNA


E' pazza... E' pazza... 

PADRE ATTANASIO

(atterrito)    Madonna santa, comu fazzu?... 

Scena VI°

P. Attanasio, Anna, Guardia, Disinfettatore, Mena
GUARDIA

(d. d.)   E' permessu,  Patri Attanasiu?

PADRE ATTANASIO

(rassicurato)   Vegnu, vegnu. Nun è ‘u pazzu (va ad aprire)

GUARDIA


Baciamu li manu Patri Attanasiu.

PADRE ATTANASIO

( da sé)   ... Staiu murennu... L'avissiru ammazzari... (forte)   Ah, vui siti? Chi vuliti?

GUARDIA


Comu chi vulemu? Comu ristò aieri sira cu' lu sinnacu... Nun ci pensa chiù?... 

MENA

(entrando)   Cca sugnu Annuzza, jamuninni va... 

ANNA


Mi nni vaiu... 

PADRE ATTANASIO


Sì, si, vattinni, addiu figghia mia, grazzii.

MENA


Baciu li mani (escono)

PADRE ATTANASIO


Vi salutu... (le donne escono. Alla guardia)   Dunca, chi stavamu dicennu?... 

GUARDIA


Don Vincenzinu mi dissi ca era rimastu cu' vossia ca duveva fari disinfettari la casa ppi dari lu bonu esempiu a lu paisi.

PADRE ATTANASIO


Già, già,  veru è... Va beni, dumani allura viniti di matina... ora nun pozzu.

GUARDIA


Mi dispiaci ma haiu l'ordini di disinfettari ora stissu.

PADRE ATTANASIO


Ma nun viditi ca la casa è suttancapu, turnati chiù tardu.

GUARDIA

(conciliante)   Allura vossia guarda chi facemu: (al disinfettatore)   Cola, va' 'nto sinnacu e cci dici 'stu discursu, casu mai cci dici se si po' 'ncomodari iddu stissu.

PADRE ATTANASIO


Ma no, no... Pirchì incomodari a 'ddu galantomu?

GUARDIA


Nenti ci fa'... Vossia chi n'havi 'a fari... (a Cola)   Curri, fallu veniri cca... Subitu... A tìa aspittàmu.

PADRE ATTANASIO

(afferra Cola)    Veni cca, veni... Chi premura chi havi... Ancora vivu sugnu!... 

GUARDIA


Però iù chi fazzu?

PADRE ATTANASIO


Ca si nun nni putiti fari a menu.

GUARDIA


Chi ci  pari? E' questioni di un minutu (a Cola)   Avanti, spicciamuni ca lu parrucu havi premura (i disinfettatori spruzzano con una pompa il liquido e poi fanno per entrare nella stanza dove si trova Mara)   

PADRE ATTANASIO

(parandosi a guardia dell'uscio)   Ma chi faciti? Cca no! Cca no! Cca ci su' cosi di mangiari... 

GUARDIA


Lassati jri ddocu... Iamuninni ora. Patri Attanasiu, vossia scusa ma chi voli?... Si nun lu duna vossia lu bonu esempiu cu ci avessi 'a cummattiri ccu' ddi testi duri di li paisani? Patri Attanasiu vossia  benedica.

PADRE ATTANASIO


Vi salutu, vi salutu (sedendosi affranto)   Nun haiu chiù sangu 'nta li vini! (si dà schiaffi)   A la facciazza mia... (andando verso la stanza dove è Mara)   Nesci, nesci e vattinni, 'u senti? (Attanasio non si rende conto di quel silenzio ed attende).

Scena VII°

P. Attanasio, Don Vincenzino, Voce del muratore
DON VINCENZINO

(entra come un bolide)

PADRE ATTANASIO

(spaventato)   Tombola!... 

DON VINCENZINO

(si guarda intorno meravigliato)   Nun c'è!... 

PADRE ATTANASIO

(senza muoversi)   Oh... Caro don don Vincenzino... A cu' circati?... 

DON VINCENZINO


Unn'è Mara! Vossia parra... unn’è

PADRE ATTANASIO


Mara?... E chi ni sacciu figghiu miu..

DON VINCENZINO


Mi dissiru ca la vittiru trasiri cca.

PADRE ATTANASIO


Forsi la sbagghiaru ccu' la figghia di don Girolamu.

DON VINCENZINO



Permetti vossia ca m'affacciu 'dda banna? (fa per entrare nella camera dove c'è Mara)

PADRE ATTANASIO

(impedendoglielo)   Allura nun mi criditi? No, no, don Vincenzinu, c'è tuttu casa casa... Facitimi 'stu piaciri.

DON VINCENZINO



Nun mi voli fari trasiri?... Allura 'ddocu è... Aspetta... (si slancia per entrare facendo quasi cadere padre Attanasio che gli impedisce di entrare)

PADRE ATTANASIO

(inginocchiato vicino al canterano, quasi morto)   L'ammazzò!

DON VINCENZINO

(torna ad uscire deluso)   Non c'è!

PADRE ATTANASIO

(tra sé)   Nun c'è?... Satò di la finestra, certu comu la morti. 
DON VINCENZINO

(è come un pazzo, si mette le mani fra i capelli poi siede affranto)   Comu haiu 'a fari?... Iù nun reggiu... Staiu niscennu pazzu! (minaccioso)   Ah!... Si la càpitu!... 

PADRE ATTANASIO

(un poco rimesso)   Ma caro don  Vincenzino, calmativi e ragionaticci supra: la vostra è una fissazioni!... 

DON VINCENZINO



No, no, non è 'na fissazioni. Idda e Paulinu certu comu la morti se la 'ntendono... 

PADRE ATTANASIO



Paulu?... Ma chi diciti? Ma si 'ddu poviru figghiu è pazzu ppi la figghia di don Girolamu?... 'Nta la so' casa c'è l'infernu ppi 'stu discursu... Chi nni sapiti vui!

DON VINCENZINO

(sorpreso)   Paulu nesci pazzu ppi Anna? Nni è sicuru vossia?

PADRE ATTANASIO



Sicuru?... Sicurissimu!... In cunfidenza, resta fra nui però, mi raccumannu, ora ora si detti cumminazioni di truvarisi cca 'dda carusa e vi pozzu assicurari ca si vonnu beni daveru.

DON VINCENZINO



Si vonnu beni?... E me' ziu?... 

PADRE ATTANASIO



Nun nni voli sentiri.

DON VINCENZINO



Già, veru è... Ieri sira era siddiatu contra lu figghiu... Ma iù nun lu sinteva, era tantu frasturnatu! (resta un po' pensieroso e passeggia concitato per la stanza poi dà un pugno sul tavolo. Padre Attanasio salta dalla sedia spaventato)   Patri Attanasiu, 'stu matrimoniu si devi fari... Per forza... Vossia si ci devi mittiri in mezzu e l'havi 'a fari conchiudiri (parlando a sé stesso)   Chistu sulu è lu mezzu ppi farimi passari la pazzia.

PADRE ATTANASIO



Ma io... iù nun ci pozzu fari nenti.

DON VINCENZINO



Nun cuminciamu ora!... 'Stu matrimoniu si deve fare a qualunque costu, è neccessariu. Lu capisci vossia ca è necessariu?

PADRE ATTANASIO

(tra sé)   'N'autra fissazioni cci pigghiò!... Sia fatta la voluntà di Diu!... 

DON VINCENZINO

(alzandosi)   Nun cci dicu chiù nenti... Ci pinsassi. E' necessariu. Vossia havi 'nta li manu la mia tranquillità, la mia vita, ci pinsassi (andandosene, giunto vicino alla porta)   E prestu, prestu... Mi capisci?... Iù nun pozzu chiù stari accussì.

PADRE ATTANASIO

(andandogli dietro implorando)   Ma sintiti figghiu miu, ragiunamu (don Vincenzino va via)   Si capisci... Chiddu ca porta 'a cruci divu essiri sempri io... (siede accasciato, poi si arrabbia con sé stesso e si dà schiaffi)

VOCE DEL MURATORE

(di dentro canta)   E ora nun ti amo chiù... 

ci curpi tu... 

ci curpi tu... 

PADRE ATTANASIO

(va alla finestra gridando)   Si, si, iù ci curpu... iù ci curpu... Ragiuni aviti mastru Cicciu (cade sulla poltrona e cade la tela)

Fine del Secondo Atto

ATTO TERZO
Stessa scena del 2° Atto

Scena I°

P. Attanasio e Cosimo

COSIMO

(ad Attanasio che sta seduto su una poltrona al centro della scena)   Comu si senti?... Si senti megghiu?... Chissa, signuri, è tutta l'umidita ca si pigghiò ieri sira. Vossia nun mi vosi ascutari... Quantu voti cci lu dissi: nun niscissi, nun niscissi ca l'acqua si nni veni. Nonsignura, vosi nesciri ppi forza e sparti senza umbrella... Naturalmenti si vagnò comu un puddicinu e 'dda frigidità si cci attaccò 'ntesta. Menu mali ca finìu accussì... Cci puteva pigghiari 'na purmuniti, Diu ni scanzi e si cugghieva 'i pupi comu fu ccu' 'ddu mischineddu di massaru Carminu, requiem eterna. Poi si nni veni lu sinnacu e 'ddu cretinu di lu dutturi e dicinu: la spagnola... Già, pirchì ora nisceru chista e tutti chiddi ca morunu, morunu ccu la spagnola. Mi iucassi la testa ca si murissi vossia dicissuru ca morsi ccu 'sta malatia.

PADRE ATTANASIO


Iù ppi sì e ppi no toccu ferru (tocca il letto)

COSIMO


Poviru massaru Carmunu... Ccu 'na famigghia tanta 'ncapu li spaddi. Appi 'a moriri dispiratu pinsannu a 'ddi poviri cristiani ca ristaru 'nmenzu a 'na strata... Almenu vossia nun havi a nuddu e po' moriri tranquillu.

PADRE ATTANASIO

(fra sé)   Si fissò ca haiu 'a moriri e nun cci lu leva nuddu di la testa.

COSIMO


'A spagnola... Ma chi vannu a 'ncucchiari... E poi chiddu ca è da ridiri è  ca vennu dintra e sbuffunu 'dd'acqua puzzolenti... A mia nuddu mi lu leva di la testa ca chistu è lu guvernu ca fa viniri tutti 'sti malanni... L'autra vota nun vosiru sapiri quantu semu di famigghia?... Si ficiru lu cuntu ca semu assai e si nni sbarazzanu 'na pocu... Nun cci la sbuffaru aieri a vossia?... Oggi si nni vinni lu malannu. Nenti, po' stari certu ca vossia è misu no' nummuru di chiddi ca s'hannu 'a puliziari.

PADRE ATTANASIO


E sèguita!

COSIMO


E si lu pulizianu... Ci mittissi la manu supra lu focu!

PADRE ATTANASIO


E' tempu persu. Dissi ca haiu 'a moriri e tantu fa e tantu dici ca mi fa moriri ppi daveru.

COSIMO


Signuri mei!... Ora iù dicissi: chi mali v'ha fattu 'stu poviru vecchiu ca l'aviti 'a fari moriri ppi forza... 

PADRE ATTANASIO


E finiscila! Ma chi daveru mi vo' fari cripari? Iù nenti haiu... Quali spagnola... quali francisa... E chi schifiu è... Havi menz'ura ca mi canti lu misereri... E finiscila, caspita!... Ccu' n'autri cincu minuti mi fa' fetiri comu un sceccu mortu... E chi manera è chista?... (si segna)   Sia fatta la volunta di Diu... 

COSIMO

(stupefatto)  Comu?... Sparti ca 'u difennu, vossia si siddia... Va faciti beni a 'stu munnu!

PADRE ATTANASIO


Ora iù, di 'stu beni, nun nni vogghiu fattu... (pausa)   Vah, vah, fammi 'u piaciri, (soggetto vestizione)   v'accattimi du ova ca mi sentu finiri da' dibulizza... Va, va, fammi 'stu piaciri...   

COSIMO


Unni sunu li dinari?

PADRE ATTANASIO


Ddocu, 'nta lu casciuni di lu tavulinu (Cosimo prende i soldi)  Li truvasti?... Pigghiti cincu liri e vidi chiddi ca spenni.

COSIMO


'A porta chi fa  'a chiudu?

PADRE ATTANASIO


Lassala aperta, nun vidi ca nun haiu 'a forza di susirimi!... E spicciati... (Cosimo esce)   Sia fatta la volunta di Diu... Chi razza di cretinu... 

PAOLO

(entrando)   E' permesso?... Vossia benedica Patri Attanasio.

PADRE ATTANASIO

(vedendolo si mette le mani fra i capelli, si alza e ricade sulla sedia)   Tu si'?... (pausa, poi prestissimo)   Chi voi, chi voi?... Si hai 'ntenzioni di farimi passari n'autra iurnata comu chidda di ieri, ti nni po' jri prima ca fazzu tanti vuci ca fazzu arricogghiri tuttu lu paisi. E chi daveru vi mittistivu 'ntesta di farimi moriri addannatu?... Sia fatta la volunta di Diu... 

PAOLO

(ridendo)   Vossia  non si scanta ca mi nni staiu iennu. Vinni ppi dirici  'na sula parola e poi scappu..

PADRE ATTANASIO


Spirugghiati... Spicciati... 

PAOLO


Cci vuleva diri (si interrompe, lo guarda attentamente, poi si tira indietro, allarmato)   Ma chi havi vossia?... E' pallidu comu un mortu... C'è paura ca la pigghiau?... 

PADRE ATTANASIO

(segnandosi)   Cca ci n'è n'autru... C'è ca ppi causa vostra haiu passatu 'na notti di 'nfernu... Nun haiu pututu chiudiri occhi... Macari Diu avissi la spagnola, almenu avissi lu cunfortu di 'nfittarivi  a tutti e mannarivi all'autru munnu (tossisce)   

PAOLO


'Sta tussi nun mi persuadi.

PADRE ATTANASIO


Tempu persu è... 

PAOLO


Vossia m'havi 'a scusari... Nun è ppi mancanza d'amuri ma di 'sti tempi cu si po' sarvari si sarva... Vossia è granni e lu so' tempu l'ha fattu... iù sugnu giuvani ancora... 

PADRE ATTANASIO

(seccato)   Senti, chi fai ti scanti?... Vattinni e nun mi rumpiri chiù la testa cu' li to' chiacchiri.

PAOLO


Ma è sicuru vossia?... 

PADRE ATTANASIO


Sissignura. Chisti su' tutti li spaventi e li dispiaciri chi m'aviti datu tu e to' cuscina.

PAOLO


E iù ppi chistu vinni... Chi sapi chi mi comminò 'dda scavaddata!

PADRE ATTANASIO


Chi ti comminò?

PAOLO


Si nni ju nni me' patri  e cci cuntò ca vossia nni detti la cumudità di truvarimi cca ccu' Anna.

PADRE ATTANASIO


E to' patri?

PAOLO


Vossia si lu po' 'mmagginari!... Divintò n'armali... Po' essiri ca sta spuntannu ... 

PADRE ATTANASIO


Non t'u dissi iù? Vi mintistivu 'ntesta ca m'aviti a fari jttari sangu e ci rinnisciti, autru ca ci arrinnisciti!... 

PAOLO


E quantu è arabbiatu!... 

PADRE ATTANASIO

(atterrito)   Madonna di lu Carminu! Chi mali haiu fattu ca mi faciti soffriri accussì!

PAOLO


E chistu è nenti!

PADRE ATTANASIO


Forza, carricamu, carricamu!

PAOLO


Mara so nni ivu 'nto patri di Anna, nni don Girolamu, e cci cuntò pani pani e vinu vinu.

PADRE ATTANASIO


E naturalmenti verrà puru iddu a vuliri suddisfazioni.

PAOLO


Certu comu la morti... 

PADRE ATTANASIO


'U sai figghiu miu? Comu nesci passa di nni don Cola 'u falignami e cci dici ca po' priparari 'u tabbutu. Sugnu sicuru ca 'sta jurnata non mi scura... 

PAOLO


E accussì si scuraggia?

PADRE ATTANASIO


Ca quali? Ora anzi mi mettu a ballari doppu 'sti belli notizii ma mi purtasti. E comu si' cuntentu! Ma si vidi ca hai 'na facci tosta straordinaria!... 

PAOLO


Certu, sugnu cuntentu. 'St'affari, si non si sburdi non si conza. Meglio così. Macari Diu s'incuntrassiru cca tutti e dui, me' patri e so' patri... 

PADRE ATTANASIO


Ah!, Tu pensi ppi tia. E ppi 'stu poviru vecchiu cu ci pensa? E cu ci po' cummattiri chiù ccu 'ddi testi di trunzu?... Ma si iù nun haiu chiù sangu 'nte vini. Ma si staiu murennu prima du' me' tempu.

Scena III°

Detti e Cosimo

COSIMO

(entrando con le uova)   Cca ci su' l'ova e cca c'è 'u restu... Oh... Baciu li manu don Paulinu.

PADRE ATTANASIO

(debolmente)   Cosimu, varda chi fai... Pigghitilli tu 'st'ova. Ppi mia non c'è chiù bisognu di nenti

COSIMO


Mangiò?

PADRE ATTANASIO


Si, si, don Paulinu ora ora mi purtò un bello piattu duci... Non haiu chiù fami... 

COSIMO

(rivolto a Paolo con entusiasmo)   Bravu don Paulinu... Menu mali ca ci pinzò vossia... 

PAOLO


Iù? Ma iù nenti haiu purtatu... 

COSIMO


Allura sta sparrannu?... Madonna mia! Ppi daveru ci jttaru lu 'nfettu.

PADRE ATTANASIO


Si, si, m'u jttaru. Poi cuminciari a sunari a mortoriu... 

PAOLO


Nun ci dati cuntu... 

COSIMO


Vaiu a chiamari 'u dutturi? Chi dici vossia?

PADRE ATTANASIO


Ca quali medicu... cca è cosa di vorrica morti.

PAOLO


Don Cosimu, lassatimi sulu un momentu ca 'u fazzu stari bonu iù.

COSIMO

(andandosene)   Poviru galantomu. Cu lu puteva cridiri. Era daveru un sant'omu. Paci all'anima so'.

PADRE ATTANASIO


E chiddu già mi seppelliu... 

PAOLO


Ma chi daveru vossia si scanta? Ma alla fini chi cci ponu diri? Farannu vuci, cci dirannu 'na pocu di mali paroli?... E chi ci fa? Voldiri ca vossia si l'assuppa; poi quannu non ni po' chiù, si susi, i pigghia po' cullettu e li jetta fora.

PADRE ATTANASIO


Si capisci! Non sacciu bonu si l'assicutu a cauci!

PAOLO


E poi nun ci sugnu iù?

PADRE ATTANASIO


Ca comu? Orlando paladinu! Ma si tu ti scanti di guardarlu 'nfacci a to' patri.

PAOLO


Accussì cci pari a vossia? Ma oggi sugnu decisu a farla finita in una maniera qualunque!... Oggi si deve definire 'sta facenna, cu campa campa e cu mori mori.

PADRE ATTANASIO


E si capisci, pirchì cca, chiddu ca mori sugnu iù!

PAOLO


Ma chi va dicennu? Vossia nun c'entra!

PADRE ATTANASIO


E chissu dicu iù, ca nun c'entru e mi ci vuliti fari ccentrari ppi forza!

Scena IV

Detti e don Don Gaetano

DON GAETANO

(d. d.)   Unn'é... Unn'è?

PAOLO

(spaventato)   'U papà... 'U papà!... 

DON GAETANO

(entrando come una furia)   Tu cca si'? E chi vinisti a fari? Vinisti per avvisarlu ca duveva veniri iù? Mi l'aveva a persuadiri, un favuri chiama l'autru! E vossia patri Attanasiu 'nta la vicchiaina s'arridducìu a fari 'stu bellu misteri? Non lo credevo ccu l'amicizia ca passava fra nuatri ca m'avissi fattu un sgarbo simile... 

PAOLO


Papà!

DON GAETANO


Tu statti mutu bardascia ca si'! Annunca pigghiu 'na seggia e ti la rumpu 'ntesta... 

PADRE ATTANASIO


E ci finìu tutta 'a malantrineria!

DON GAETANO


Iù parru ccu ddu galantomu del signor parroco ca mi cummina 'sti belli pastizzi! Chista è la ricumpensa di tuttu l'affettu e di tutta la stima ca cci avemu dimustratu 'nta la me' casa! Patri Attanasiu! Quannu si numinava 'stu nomu 'nt'a me' casa era comu si dicissi... Santu Attanasiu! Bellu Santu... Portapullastri

PADRE ATTANASIO


Sintiti don Gaetanu! Vui aviti ragiuni in apparenza... Ma prima di veniri ad insultari un poviru vecchiu 'nta la so' casa, iù cridu c'avissuvu lu duviri di 'nfurmarivi comu sucessiru 'i fatti. Non è dignu di 'na pirsuna civili, quali vui vi sintiti di essiri, di veniri a diri ad un poviru sacerdoti 'stu saccu di vituperii!... 

DON GAETANO


Ma si lu po' negari ca jeri 'ddu cretinu di me' figghiu si truvò cca, 'nta so' casa, cu 'ddautra civetta. E vossia cci desi lu comudu di parrarisi cu tutta la libertà? Si lu po' negari?

PADRE ATTANASIO


No, non lu pozzu negari. Ma si mentri camminati 'nta strata vi arriva 'ntesta 'na rasta... Un canali... E cascati 'nterra sturdutu, chi ci putiti fari? Iù era cca ppi fatti mei e non li chiamai certamenti iù ppi parrarisi cca dintra! Fu un casu, e vostru figghiu vi po' diri si dicu o no la verità!

PAOLO


Si papà, chista è la pura e santa virità! Iù nun lu sapeva ca c'era Anna.

PADRE ATTANASIO


Ma si iù sugnu malatu ppi la gran collira ca mi pigghiai!... Si sugnu menzu mortu!... 

DON GAETANO


Ma vossia aveva il dovere di metterli alla porta... Perché nun l'ha fattu?

PADRE ATTANASIO


Pirchì avissi vulutu vidiri a vui 'nte me' panni. Comu li puteva mittiri alla porta dui poviri carusi ca si volunu beni, ca vi preganu ccu li lacrimi all'occhi? Non tutti hannu la testa e lu cori ca ci aviti vui!

DON GAETANO


Quasi quasi vulissivu ragiuni. Ma dicitulu francamenti ca 'u tortu è miu? Vuliti ca vi dumannu scusa?..

PADRE ATTANASIO


Sintiti don Gaetanu... Iù non mi vogghiu mettiri a discurriri ccu vui c'arraggiunati ccù portafogghiu. Iù non c'entru 'nta 'sti discursi e non mi stunati 'a testa. Lassatimi moriri tranquillu.

PAOLO


Papà senti!... Finu a 'stu momentu non haiu vulutu mettermi a tu per tu ccu tia... Granni assai è l'amuri e lu rispettu ca t'haiu purtatu... E m'haiu agghiuttuttu 'nsanta paci tutti li mali paroli ca tu m'hai dittu. Ma di 'stu momentu in poi ti dicu ca non è giustu chiddu ca fai. Anna è una ragazza onesta, ben educata, mi voli beni, 'a vogghiu beni e mancu Cristu mi la po' fari scurdari.

PADRE ATTANASIO

(indignato)   Ahu!... Paulinu... E unni semu, a' piscaria?

DON GAETANO

(sorpreso)   Niscisti pazzu! Paulu! A to' patri ti permetti di parrari accussì?! (pausa)   Ecco il frutto dei discorsi di 'stu vecchiu rimbambitu!

PADRE ATTANASIO


Putiti diri tuttu chiddu ca vuliti; iù nun parru chiù. Chiddu ca vi dumannu, ppi carità, è di spicciarivi e jrivinni pirchì nun haiu mancu armu di parrari.

DON GAETANO


Ni cacciati sparti? E va beni, iù mi ni vaiu. E tu veni subitu a casa ca 'sti discursi non su' cosi di farli cca. Videmu si a' casa ci l'hai 'stu curaggiu... 

PAOLO


No papà, ti sbagghi. Si cridi ca li to' minacci mi fanu paura ti sbagghi. Iù a la casa non ci vegnu né ora né mai. Iù nun pozzu stari cc'un patri ca vidi mòriri a so' figghiu e non ci stenni la manu. Tu non m'hai volutu mai beni... .Hai vulutu beni sulu a li dinari. Non ci vegnu a casa mancu si m'ammazzi. Iù perdu ad Anna e tu perdi a to' figghiu. Cca mi staiu, ccu patri Attanasiu.

DON GAETANO


Paulu che è ca dici? A mia 'sti paroli? A to' patri? A chiddu ca t'ha volutu beni chiù di la so' vita? Ma chi niscisti pazzu? (a Padre Attanasio)   Patri Attanasiu, chi nenti cci dici?

PADRE ATTANASIO


Mancu si mi fannu papa parru!

PAOLO


E' inutili, i cosi sunu dui: o mi dati ad Anna o mi nni vaiu. Non mi viditi chiù... 

DON GAETANO


Ma chi nun lu senti vossia comu parra a so' patri?

PADRE ATTANASIO


Surfuru sugnu!

DON GAETANO


E sta beni... Iù nun cedu mancu si ti vidu cu' i pedi a la fossa! Vi salutu. (si avvia alla porta, poi ritorna)   Perciò, decisu si'?

PAOLO


Decisissimu!

DON GAETANO


Non ni parramu chiù. Chista è la ricompensa ca mi tocca ppi tutti li sacrifici  ca haiu fattu ppi tia. Ma a to' matri iù nun ci dicu nenti. Tu l'hai aviri 'stu curaggiu. Vattinni... vattinni... Iù nun vogliu sapiri né unni vai né cu ccu vai! 'U capisci? Non lu  vogghiu sapiri! Ppi mia si' mortu! Si' mortu! (a padre Attanasio)   E non rispunni!

PADRE ATTANASIO


Si è mortu!... 

DON GAETANO


Addivati figghi. (pausa)   Vulitili beni, pirditici l'essiri, purtatili a su' statu e poi vi sintiti diri: "mi nni vaiu, nun tornu chiù!" Questa è la ricompensa.

PAOLO


Papà!... 

DON GAETANO


Nun haiu chiù figliu. Sulu, sulu, ristai, cu 'dda povira vicchiaredda.

PADRE ATTANASIO


Sintiti don Gaetanu, n'haiu vistu testi di trunzu, ma comu a chidda vostra mai. E chi schifìu è? A mia nun m'apparteni di ammiscarimi 'nta 'sti discursi ma staiu scattannu e si nun parru daveru, mi pigghia un motu. L'aviti veru dura la testa!... 

Scena V°

P. Attanasio, Paolo, Don Gaetano, Don Girolamo ed Anna

DON GIROLAMO

(entra con furia trascinando la figlia)   Trasi, trasi nun t'affruntari! 'U vogliu sbrigugnari davanti a tia 'stu parrinazzu tintu! (vedendo Paolo ed il padre)   Ah, vuatri cca siti? C'era cunsigghiu di famigghia? Megghiu accussi, almenu mi sfogu 'u cori 'nta 'na vota! 

PADRE ATTANASIO


Assuppativi a 'st'autru ora. Sia fatta la voluntà di Diu.

DON GIROLAMO

(rustico ed aggressivo)   Dunca, dunca, Patri Attanasiu?!... 

PADRE ATTANASIO

(interrompendolo)   Sintiti, don Girolamu, m'aviti a fari la carità di sbrigarivi, ca iù nun mi sentu bonu. Sbarazzativi li vudedda 'nta 'na vota ca ni nni niscemu.

DON GIROLAMO

(sconcertato, abbassa il tono)   Dunca... Vulissi sapiri di vossia, che vorrebbi significare tuttu 'stu trafficu... 

ANNA


Ma papà... 

DON GIROLAMO


Tu statti muta e fa' parrari a cu ci aspetta! ( a patri Attanasiu)   Vossia parra!... 

DON GAETANO

(in tono di rimprovero)   Chi vuliti sapiri di 'stu parrucu? Non è chista 'a manera di prisintarisi 'nfacci  a un vecchio sacirodti!

PADRE ATTANASIO


Varda chi facci tosta! Mi nn'ha dittu 'na zammuliata!... 

DON GIROLAMO

(altero, a don Gaetano)   Dunca... Vossia mi fa 'a gintilizza di mittirisi di latu. Doppu, vol diri ca macari a vossia ci haiu a dari 'na priera (a Padre Attanasio)   Dunca... Dunca... 

PADRE ATTANASIO


... Dunca... Di quali trafficu parrati?... 

DON GIROLAMO


... Dunca... Ieri vinni nni mia 'na certa persuna e mi vinni a cuntari... Chi sacciu... Di un appuntamentu di me' figghia con un certu signuri, cca, in casa so'. Dunca, chi ni sapi vossia?

ANNA


Ma chi nni po' sapiri 'ddu poviro vecchiu? Chisti su' cosi inventati di 'dda bona fimmina!... Iù vinni a purtarici 'a tuvagghia ppi l'altaru e si desi la cumminazioni di truvarimi ccu don Paulino.

PADRE ATTANASIO


Chista è la pura e santa virità!

DON GIROLAMO

(rabbonito)   Dunca... La cosa fu 'nnuccenti?... E va beni!... Facemu finta di cridirici... Ma mentri si duna 'u casu di truvari cca prisenti 'u signor don Paulinu, iù cci dicu, ppi lu so' beni, di cangiari strata, masinnò qualchi jornu, ccu tuttu 'u rispetto ca portu a so' patri, ci rumpu i canneddi de' jammi... 

ANNA


Papà!... 

DON GAETANO


Badati a comu parrati, don... Don... Comu vi chiamati! Vui 'i jammi a me' fighiu nun ci li rumpiti... (pausa, poi come a sé stesso)   Semmai, cci rumpu iù!

DON GIROLAMO


Si passa, cci li rumpu. A me' figghia si la po' cuminciari a scurdari pirchì non è pani ppi li so' denti. Me' figghia, premura di maritarisi non n'havi, e si qualcuno la voli... Sapi unni staiu... E ccu tutta l'educazioni veni a parrari ccu mia.

DON GAETANO


Me' figghiu ha mancatu... Non c'è chi diri.

PAOLO


Si, è veru... Macari iù ricanusciu ca haiu tortu. Ma è stata l'ostinazioni di me patri, pirchì si avissi avuto lu so' cunsensu, iù sin dal primo giorno avissi saputu fari 'u me duviri.

ANNA


Chissa è 'a virità! Don Paulinu mi l'ha dittu di tantu tempu... 

DON GIROLAMO


Ah, ti l'ha dittu? Allura havi 'npezzu ca dura 'sta storia! Ma senti... Di 'stu momentu in poi fila dritta pirchì siddu ti vidu affacciata ppi 'nmumentu a lu balcuni, ti po' scavari 'a fossa cch'i to' manu... Sfacciata ca si'...  Sfacciata ca si'... 

DON GAETANO


Non vi pigghiati collira, don Girolamu; me' figghiu di 'dda non ci passa chiù. 'Sta storia havi 'a finiri 'na vota ppi sempri. Iù nun disprezzu né a vui né a vostra figghia! Siete persone oneste e degne del massimo rispetto. Ma, francamente, credete ca un giovane comu a me' figghiu è giustu ca si pigghiassi a 'na ragazza senza dote?... 

PAOLO

(indignato)   Papà, chi discursi su' chisti? Iù inveci dicu ca vogghiu beni ad Anna.

ANNA


E iù vi dicu ma mi putiti ammazzari centu voti e finu a quannu haiu ciatu dicu sempri: Paulu, Paulu, Paulu! (Girolamo sorride)

PADRE ATTANASIO


E mi pari ca 'a cosa, chiù chiara di com'è non po' essiri!

DON GAETANO

(irritato, a Padre Attanasio)   Vossia si sta mutu ca 'nta 'sti discursi nun c'entra.

PADRE ATTANASIO

(insorgendo)   Non c'entru? A vui vi pari ca non c'entru! Sugnu in casa mia e perciò c'entru benissimu! Quannu nun vuliti ca mi 'ntricu, nisciti fora e non ci stunati 'a testa alla genti ca è pp'a so' casa! Oh, chi criditi daveru ca sugnu di stuppa? 'Sti du' poviri carusi si volunu beni e ppi quattru grana l'aviti a fari infelici. Ma chi aviti 'nto pettu, 'ncannaruzzuni, 'na petra liscia? E vui, criditi ca la felicità si po' accattari ccu li dinari?

PAOLO

(piano a Padre Attanasio)   Bravu Patri Attanasiu.

PADRE ATTANASIO


Mutu statti e lassimi sfugari... Macari ca m'ammazzunu haiu a diri chiddu ca haiu 'nto stomacu!

ANNA

(piano a Padre Attanasio)   Forza, forza Patri Attanasiu.

PADRE ATTANASIO

(a don Gaetano)   Vostru figghiu è riccu? Tantu megghiu! Voldiri ca non havi bisognu di doti. Annuzza è una ragazza degna di un principi e si non havi dinari la doti l'havi 'nta li manu e 'nta lu cori.

DON GAETANO


Iù nun disprezzu la carusa... 

PADRE ATTANASIO


E dunca, chi diavulu ci jti circannu? C'arimuddativillu 'stu ferru 'i stirari c'aviti ppi cori, e faciti felici 'sti du' poviri carusi... (a Girolamo che se la gode)   Parru macari a vui, signor dunca dunca, ca vi faciti 'a risatedda!

DON GIROLAMO

(ridendo)   Non ridu ppi vossia, Patri Attanasiu! Ridu ppi don Gaetanu ca sta facennu manichi e quartari. A modu so', so' figghiu si 'nnammurò di 'na pezzenti qualunqui... 

PAOLO

(interrompendolo)   Don Girolamo, vi prego di non continuare. iù vogghiu beni a vostra figghia senza cammisa, nuda! Non vogghiu 'i dinari... 

ANNA


E vossia, don Gaetanu, s'i po' teniri i soldi ca havi. iù a Paulu vogghiu, nun vogghiu autru, a Paulu... 

PAOLO


Iù sacciu travagghiari... 

ANNA


E iù macari... 

PADRE ATTANASIO

(tra sé)   Mi staiu facennu i vuredda fraciti!

DON GIROLAMO

(sempre ridendo)   Ma quantu ci dassi a so' figghiu, si po' sapiri?

DON GAETANO


Ca si si marita col mio consenso, cci dugnu centumilaliri. A' morti mia, poi, chiddu ca c'è. E' figghiu unicu!

DON GIROLAMO


Allura vossia havi ragiuni, me' figghia non fa ppi iddu.

DON GAETANO


Viditi ca mi dati ragiuni?

DON GIROLAMO


Sicuru, pirchì iù nun ci dugnu a me' figghia un pezzenti comu 'u figghiu di don Gaetanu Maravigna!

PADRE ATTANASIO

(meravigliato)   Don Girolamu, centumilaliri su'!... 

DON GIROLAMO


Me' figghia, quannu verrà lu so' jornu cci porterà a lu sposu so' tricentumilaliri 'ncuntanti, oltre a cinquantamilaliri di curredu e poi oru, argentu, ramu, eccetera, eccetera. E siccomu macari me' figghia è figghia unica a' morti mia sarà tuttu so'. Oggi haiu fattu lu calculu di la tinuta di Rusicaddà... La canusci vossia? La cumprai ppi 'na manciata di pasta: centottantamilaliri. E siccomu haiu l'intenzioni di ritirarimi 'ncampagna staiu trattannu un giardinu d'aranci a' Barnissa. Cridu ca ppi ducentumilaliri m'a cedunu. Chi voli vossia!... Haiu travagghiatu assai e haiu risparmiatu 'u centesimu ppi mia, ppi 'sta picciridda e ppi la me' vicchiaia. La guerra m'ha favuritu, è veru, e dinari n'haiu guadagnatu a palati... 'I me' spaddi, materazzi di lana nun n'hannu canusciutu mai... Patri Attanasiu, 'a me' carni è dura!... 

PADRE ATTANASIO

(con allusione)   A mia 'u dici?

PAOLO


Aviti ragiuni. Iù non insistu chiù e vi dugnu 'a me' parola ca di dda strata non ci passu chiù.

ANNA

(allarmata)   Paulu, chi dici? Niscisti pazzu? Comu, ora ca mi crideva quasi di tuccari 'u cielu ch'i jta, tu parri accussì (piangendo)   Ah, quantu sugnu disgraziata!

PADRE ATTANASIO

(godendosela)   Don Gaitanu, chi nni diciti vossia d'u discursu di don Girolamu?

DON GAETANO

(umiliato)   Dicu ca havi ragiuni! So' figghia è partitu di principi.

PADRE ATTANASIO


E vui, don Girolamu?

DON GIROLAMO


Chiddu c'aveva a diri 'u dissi. Si don Gaitanu mi ddumannassi 'a manu di me' figghia ppi don Paulinu, iù cci dicissi: no!

ANNA

(piangendo ed implorando)   Papà... 

DON GIROLAMO

(continuando)   Ma si a' dumanna mi la fa don Paulinu in persona, iù cci rispunnu: cca c'è me figghia e cca c'è 'u portafogghiu!

ANNA

(con slancio, baciandolo)   Papà beddu!

PADRE ATTANASIO


Don Girolamo, ho l'onore di domandare la mano di Anna ppi don Paolino Maravigna! (prende Anna e la spinge verso Paolo; poi cerca di prendere il portafoglio dalla tasca di don Girolamo)   Cca c'è so' figghia e cca c'è 'u portafogghiu! Iddu 'u dissi!

DON GIROLAMO


Un momentu, patri Attanasiu. Siccomu dumani è Sant'Anna e la me' figghiaredda fa 'u nomu, haiu pinsatu di jrininni a festeggiari 'ncampagna. 'Nta la putia haiu du' belli capretti, li jttamu 'nta lu furni, ci mintemu puru li patati e nni li mangiamu tutti 'nsemi.

DON VINCENZINO

(entra risoluto ma vedendo tutta quella gente resta sorpreso)   C'è permesso?

PADRE ATTANASIO


Bravu! Benissimo! Il signor sindaco arriva a puntu giustu! Don Vincenzinu, ho il piacere di presentarvi la vostra nuova cugina (presenta Anna)   la fidanzata di Paolo!

DON VINCENZINO

(a Paolo)   Bravo! Le mie congratulazioni! T'a sapisti scegliri ppi daveru! (ad Anna)   E macari a tia. (rasserenato e sorridente)   Mi pozzu dunca priparari la sciarpa pirchì, si mi permittiti, vogghiu essiri prorpiu iù a mittirici 'u chiaccu... (risata generale)   

DON GIROLAMO

(a don Vincenzino)   Si vossignoria mi voli dari l'onuri, dumani è Sant'Anna e mangiati tutti 'nne mia.

DON VINCENZINO


Ci vegnu, ci vegnu e mi vogliu divertiri. Cu semu?

DON GIROLAMO

(accenna a tutte le famiglie degli astanti, meno Padre Attanasio che resta sorpreso)    ... E nuddu chiù!

PADRE ATTANASIO


Auh! Siti vastasi ppi daveru! Tutti 'i quistioni, tutti 'i scanti nni mia. E ora, a ura di mangiari, a mia non m'invitati!

TUTTI


Comu!... 'U primu!... 

Fine della commedia

